
ՀԱՆՑԱՎՈՐՈՒԹՅԱՆ ԿԱՆԽԱՐԳԵԼՄԱՆ 2026-2033 ԹՎԱԿԱՆՆԵՐԻ ՌԱԶՄԱՎԱՐՈՒԹՅՈՒՆԸ ԵՎ ԴՐԱՆԻՑ ԲԽՈՂ 2026-2028 ԹՎԱԿԱՆՆԵՐԻ ՄԻՋՈՑԱՌՈՒՄՆԵՐԻ ԾՐԱԳԻՐԸ ՀԱՍՏԱՏԵԼՈՒ ՄԱՍԻՆ

Հիմք ընդունելով Հայաստանի Հանրապետության Սահմանադրության 146-րդ հոդվածի 2-րդ մասը և «Կառավարության կառուցվածքի և գործունեության մասին» օրենքի 11-րդ հոդվածի 8-րդ մասը՝ Հայաստանի Հանրապետության կառավարությունը որոշում է.
1. Հաստատել՝
1) հանցավորության կանխարգելման 2026-2033 թվականների ռազմավարությունը` համաձայն հավելված 1-ի.
2) հանցավորության կանխարգելման 2026-2033 թվականների ռազմավարությունից բխող 2026-2028 թվականների միջոցառումների ծրագիրը՝ համաձայն հավելված 2-ի։
2. Սույն որոշմամբ նախատեսված՝ Հանցավորության կանխարգելման ռազմավարությոնից բխող 2026-2028 թվականների միջոցառումների ծրագրով Հայաստանի Հանրապետության պետական բյուջեից անհրաժեշտ ծախսերի հատկացման հարցը քննարկել տվյալ տարվա բյուջետային գործընթացի շրջանակում՝ ապահովելով տվյալ տարվա համար նախանշված արդյունքային ցուցանիշները:
3. Սույն որոշումն ուժի մեջ է մտնում հրապարակմանը հաջորդող օրվանից:

1. Հանցավորության կանխարգելումը շարունակում է մնալ ինչպես միջազգային, այնպես էլ ազգային առաջնահերթությունների օրակարգում՝ հրամայական դարձնելով հանցավորության դեմ պայքարում առկա մարտահրավերներին համապատասխան՝ իրավապահ մարմինների գործիքակազմերի և կարողությունների շարունակական զարգացումը, ինչպես նաև հանցավորության կանխարգելման նպաստավոր պայմանների ձևավորումը։
2. Մասնավորապես, պատշաճ իրավակարգի ապահովման անհրաժեշտության նկատառումներով մի շարք միջազգային փաստաթղթերով ամրագրվել է հանցավորության դեմ պայքարի կարևորությունը՝ ընդգծելով հանցավորության կանխարգելման արդյունավետ ռազմավարության մշակման և ի կատար ածման անհրաժեշտությունն այդ նպատակին հասնելու համար։ Մասնավորապես՝
1) Միավորված ազգերի կազմակերպության (ՄԱԿ) Գլխավոր Ասամբլեայի՝ 2000 թվականի նոյեմբերի 15-ին ընդունված՝ Անդրազգային կազմակերպված հանցավորության դեմ կոնվենցիայով, ինչպես նաև նույն թվականին ընդունված՝ կոնվենցիան լրացնող՝ «Ցամաքով, ծովով և օդով միգրանտներին անօրինական ներս բերելու դեմ» արձանագրությամբ, 2001 թվականի մայիսի 31-ին ընդունված՝ կոնվենցիան լրացնող՝ «Հրազենի, դրա հիմնամասերի և բաղադրիչների, ինչպես նաև դրա համար նախատեսված ռազմամթերքի անօրինական արտադրության և շրջանառության դեմ» արձանագրությամբ առանձին ուղղություններով սահմանվում է հանցավորության կանխարգելման, բացահայտման և դրա համար պատժելու արդյունավետ միջոցներ սահմանելու կարևորությունը, այդ թվում՝ կազմակերպված հանցավոր խմբում մասնակցության, դրամական միջոցների լվացման, կաշառակերության դեմ պայքարի, իրավաբանական անձանց պատասխանատվության ապահովման ուղղություններով.
2) ՄԱԿ-ի Գլխավոր Ասամբլեայի՝ 1990 թվականի դեկտեմբերի 14-ի թիվ 45/112 բանաձևով ընդունված՝ Անչափահասների հանցագործության կանխարգելման ուղեցույցի (Ռիադի ղեկավար սկզբունքների) համաձայն՝ անչափահասների հանցագործությունների կանխարգելումն առանձնացվում է որպես հասարակությունում հանցավորության կանխարգելման առանցքային ուղղություն։ Սկզբունքների համաձայն՝ օրինական և սոցիալապես օգտակար գործունեությամբ զբաղվելով, ինչպես նաև հասարակության և կյանքի նկատմամբ մարդակենտրոն կողմնորոշում որդեգրելով՝ երիտասարդները կարող են զարգացնել ոչ քրեածին վերաբերմունք։ Անչափահասների հանցագործությունների հաջող կանխարգելումը պահանջում է ողջ հասարակության ջանքերը՝ դեռահասների ներդաշնակ զարգացումն ապահովելու համար՝ վաղ մանկությունից ի վեր հարգելով և խթանելով նրանց անհատականությունը.
3) ՄԱԿ-ի Տնտեսական և սոցիալական խորհրդի (ECOSOC)-ի՝ 2002 թվականի հուլիսի 24-ի թիվ 2002/13 բանաձևով ընդունված՝ ՄԱԿ-ի հանցավորության դեմ պայքարի գործողության համաձայն՝ որակյալ ձևով մշակված հանցագործությունների կանխարգելման ռազմավարությունները ոչ միայն կանխարգելում են հանցագործությունները և զոհացումը, այլև խթանում են համայնքի անվտանգությունն ու նպաստում երկրների կայուն զարգացմանը։ Արդյունավետ և պատասխանատու հանցագործությունների կանխարգելումը բարելավում է բոլոր քաղաքացիների կյանքի որակը։ Այն ունի երկարաժամկետ օգուտներ՝ նվազեցնելով ինչպես քրեական արդարադատության ձևական համակարգի հետ կապված ծախսերը, այնպես էլ հանցագործություններից բխող այլ սոցիալական ծախսերը։ Հանցագործությունների կանխարգելումն առաջարկում է հանցավորության խնդիրներին մարդակենտրոն և ծախսախնայողական մոտեցում.
4) ՄԱԿ-ի Տնտեսական և սոցիալական խորհրդի (ECOSOC)-ի՝ 2005 թվականի հուլիսի 22-ի թիվ 2005/22 բանաձևով ընդունված` Հանցագործությունների արդյունավետ կանխարգելումը խթանող գործողությամբ կոչ է արվել անդամ պետություններին զարգացնել և ի կատար ածել հանցավորության կանխարգելման արդյունավետ ռազմավարություններ ազգային, տարածաշրջանային և տեղական մակարդակներում, աջակցել հանցագործությունների կանխարգելման և քրեական արդարադատության ոլորտներում կարողությունների զարգացմանն ուղղված առավել համակողմանի մոտեցմանը և խթանել համագործակցությունը հանցագործությունների կանխարգելման ոլորտում՝ որպես իրավունքի գերակայության հաստատման և ամրապնդման ներդրում.
5) ՄԱԿ-ի Տնտեսական և սոցիալական խորհրդի (ECOSOC)-ի՝ 2008 թվականի հուլիսի 24-ի թիվ 2008/24 բանաձևով ընդունված` Քաղաքային հանցագործությունների կանխարգելման ուժեղացում՝ ինտեգրված մոտեցման համաձայն՝ հաշվի առնելով, որ հանցավորության դեմ պայքարը կարող է արդյունավետորեն հասնել իր նպատակներին՝ համատեղելով ազգային քաղաքականությունները քրեական արդարադատության և հանցագործությունների կանխարգելման ոլորտներում՝ ուղղված հանցավորության և բռնության պատճառների վերացմանը, ինչպես նաև նկատի ունենալով, որ հանցագործությունների կանխարգելման վրա ռեսուրսների ուղղումը կարող է զգալիորեն նվազեցնել հանցավորության ֆինանսական և սոցիալական ծախսերը՝ խրախուսվում է անդամ պետություններին անհրաժեշտության դեպքում ընդունել և ուժեղացնել արդյունավետ արձագանքները քաղաքային հանցագործությունների կանխարգելման ոլորտում՝ ձգտելով ապահովել հավասարակշռված մոտեցում քրեական արդարադատության միջոցառումների հետ.
6) ՄԱԿ-ի Հանցագործությունների կանխարգելման և քրեական արդարադատության հարցերով տասներկուերորդ կոնգրեսի՝ 2010 թվականի ապրիլի 19-ին ընդունած Սալվադորի հռչակագրով՝ «Համապարփակ ռազմավարությունների մասին գլոբալ մարտահրավերների լուծման համար. Հանցագործությունների կանխարգելումը և քրեական արդարադատության համակարգերը՝ դրանց զարգացումը փոփոխվող աշխարհում» ճանաչվել է, որ հանցագործությունների կանխարգելման քաղաքականության մշակումը, ընդունումն ու դրանց մշտադիտարկումն ու գնահատումը պետությունների պատասխանատվությունն է։ Հռչակագրով ընդգծվել է, որ բոլոր պետությունները պետք է ունենան հանցագործությունների կանխարգելման ազգային և տեղական գործողությունների ծրագրեր, որոնք համապարփակ, ինտեգրված և մասնակցային ձևով հաշվի են առնում այն գործոնները, որոնք որոշակի բնակչության խմբերին կամ տարածքներին դնում են ավելի բարձր ռիսկի տակ՝ զոհ դառնալու և/կամ հանցագործություն կատարելու տեսանկյունից, և որ այդ ծրագրերը պետք է հիմնված լինեն առկա լավագույն ապացույցների և լավ փորձի վրա։ Ըստ հռչակագրի՝ հանցագործությունների կանխարգելումը պետք է դիտարկվի որպես սոցիալական և տնտեսական զարգացման խթանմանը միտված ռազմավարությունների անբաժանելի տարր բոլոր պետություններում.
7) ՄԱԿ-ի Հանցագործությունների կանխարգելման և քրեական արդարադատության հարցերով տասներկուերորդ կոնգրեսի՝ 2015 թվականի ապրիլի 19-ին ընդունված՝ Դոհայի հռչակագրով՝ «Հանցագործությունների կանխարգելումն ու քրեական արդարադատությունը Միավորված Ազգերի կազմակերպության լայն օրակարգում ներառելու վերաբերյալ՝ սոցիալական և տնտեսական մարտահրավերներին դիմակայելու, ինչպես նաև իրավունքի գերակայությունն ազգային և միջազգային մակարդակներում խթանելու և հանրային մասնակցությունն ապահովելու նպատակով» արձանագրվել է կարևորությունն ընդունելու համապարփակ և ներառական ազգային քաղաքականություններ և ծրագրեր հանցագործությունների կանխարգելման և քրեական արդարադատության ոլորտներում, որոնք լիարժեք հաշվի են առնում փաստական տվյալներն ու այլ համապատասխան գործոններ, ներառյալ հանցագործությունների արմատական պատճառները, ինչպես նաև այն պայմանները, որոնք նպաստում են հանցավորության առաջացմանը.
8) ՄԱԿ-ի Հանցավորության կանխարգելման և քրեական արդարադատության հանձնաժողովի՝ 2025 թվականի մայիսի 19-ի նստաշրջանում ընդունված և ՄԱԿ-ի Տնտեսական և սոցիալական խորհուրդի կողմից 2025 թվականի օգոստոսի 12-ին հաստատված՝ Սոցիալական վերաինտեգրման և կրկնահանցագործության նվազեցման մոդելային ռազմավարություններով (Կիոտոյի մոդելային ռազմավարություններ) խրախուսվում է, որ անդամ պետությունները մշակեն համապարփակ ռազմավարություններ կամ գործողությունների ծրագրեր՝ կրկնահանցագործության նվազեցման նպատակով՝ կատարողների վերասոցիալականացման և հանրության մեջ վերաինտեգրման արդյունավետ միջամտությունների միջոցով։
3. Վերոնշյալ միջազգային փաստաթղթերի համալիր ուսումնասիրությունից հետևում է, որ պետությունների կայուն զարգացման հաջողության գրավականը հանցավորության կանխարգելման արդյունավետ ռազմավարության մշակումն է ազգային մակարդակում՝ միանալով միջազգային մարմինների և մասնավորապես Միավորված ազգերի կազմակերպության կողմից գործադրվող միջոցներին՝ հաղթահարելու հասարակությունը արատավորող, իրավական պետության հիմքերը կազմաքանդող, իրավունքի գերակայությունը խաթարող հանցավորության կանխարգելմանը։ Այդպիսի ռազմավարությունը նաև բնակչության բարեկեցության և կյանքի որակի ամրապնդման երաշխիքներից է։
4. Սակայն, ինչպես ցույց է տալիս ուսումնասիրությունը, Հայաստանի Հանրապետության անկախացումից ի վեր, հանցավորության կանխարգելման ազգային ինստիտուցիոնալ ռազմավարություն երբևէ մշակված չի եղել, թեև առանձին ուղղություններով փորձ է կատարվել ընդունելու հանցավորության կանխարգելման առաջնահերթությունն առանձին ուղղություններով արտացոլող փաստաթղթեր։ Դրանցից առավել հատկանշական է եղել ՀՀ նախագահի 2011 թվականի դեկտեմբերի 29-ի թիվ ՆԿ-232-Ն կարգադրությամբ հաստատված՝ «Հայաստանի Հանրապետությունում կազմակերպված հանցավորության դեմ պայքարի արդյունավետության բարձրացման ազգային ծրագիրը», որի համաձայն՝ այն նպատակաուղղված է եղել կազմակերպված հանցավորության, այն ծնող և նրա տարածմանը խթանող պատճառների ու պայմանների վերացմանը, բարոյահոգեբանական առողջ մթնոլորտի ձևավորմանը, որոնք իրենց հերթին կնպաստեն ժողովրդավարական ինստիտուտների, քաղաքացիական հասարակության և իրավական պետության լիարժեք կայացմանը: Սակայն, նշված ծրագիրն իր ընդունումից ի վեր չի արդիականացվել և ավելի քան տասներեք տարի անց՝ ներկայումս չի արտացոլում հանցավորության դեմ պայքարի նույնիսկ այդ ուղղությամբ առկա արդի զարգացումները և դրանց համապատասխան առկա մարտահրավերները։ Ավելին, թեև նշված կարգադրության հիման վրա ՀՀ կառավարության 2012 թվականի ապրիլի 26-ի թիվ 533-Ն որոշմամբ հաստատվել է «Հայաստանի Հանրապետությունում կազմակերպված հանցավորության դեմ պայքարի արդյունավետության բարձրացման ազգային ծրագրի դրույթների իրականացումն ապահովող միջոցառումների ժամանակացույցը», սակայն այն սահմանափակվել է 2012-2014 թվականների ընթացքում իրականացված միջոցառումներով։ Ընդ որում, այդ միջոցառումների կատարողականը գնահատման առարկա չի դարձվել՝ որոշելու դրանց արդյունավետությունը հետապնդվող նպատակի համեմատ։
5. Միաժամանակ, թեև Հայաստանում հանցավորության կանխարգելման ինստիտուցիոնալ ռազմավարություն երբևէ ընդունված չի եղել, սակայն այդ համատեքստում իրավապահ մարմինների կարողությունների և գործիքակազմերի զարգացման ուղղությամբ որպես փոխլրացնող միջոցներ հարկ է հաշվի առնել, որ Հայաստանի Հանրապետությունում էապես բարեփոխվել է հանցավորության կանխարգելմանը նպաստող քրեական արդարադատության ոլորտը։ Մասնավորապես, 2022 թվականի հուլիսի 1-ից ուժի մեջ են մտել ՀՀ քրեական և քրեական դատավարության նոր օրենսգրքերը, ինչպես նաև 2020 թվականի հուլիսի 20-ից ստեղծվել է ՀՀ ոստիկանության պարեկային ծառայությունը, 2025 թվականի նոյեմբերի 1-ից ստեղծվել է ՀՀ ոստիկանության գվարդիան։ Թեև օրենսդրական դաշտի բարեփոխմամբ ստեղծվել են նպաստավոր պայմաններ հանցավորության կանխարգելման արդյունավետությունը բարձրացնելու համար, սակայն օրենսդրության անմիջական կիրառումից դուրս՝ հանցավորության դեմ համակարգային պայքարի պետական քաղաքականության բացակայությունը, նպաստում է հանցավորության լատենտայնության մակարդակի աճին, հանցավորության կանխման, նախականխման, կանխարգելման միջոցառումների արդյունավետության անկմանը։ Բացի այդ, պետք է նկատի ունենալ, որ հանցավորության դեմ պայքարի օրենսդրական դաշտի շարունակական լավարկումը, դրա համապատասխանեցումը միջազգային չափորոշիչներին և առաջնահերթություններին, պետք է շարունակի մնալ հանցավորության կանխարգելման առանցքային տարրերից մեկը։ 
6. Ինչպես ցույց է տալիս հանցավորության ներկայիս վիճակի և զարգացման դինամիկայի վերաբերյալ Հայաստանի Հանրապետության ներքին գործերի նախարարության ինֆորմացիոն կենտրոնում առկա տվյալների, ինչպես նաև Հայաստանի Հանրապետության գլխավոր դատախազի կողմից 2024 թվականի տարեկան հաղորդմամբ ներկայացված հանցավորության կանխարգելման վիճակագրական տեղեկությունների ուսումնասիրությունը, Հայաստանի Հանրապետությունում շարունակում է արդիական մնալ հանցավորության կանխարգելման ուղղությամբ արդյունավետ և համակարգային բնույթի միջոցների ձեռնարկման անհրաժեշտությունը։ Հետևաբար, նշված անհրաժեշտությունը հրամայական է դարձնում հանցավորության կանխարգելման ազգային ռազմավարության մշակումը՝ նպաստելով նաև ՄԱԿ-ի 2030 թվականի «Խաղաղություն, արդարություն և կայուն հաստատություններ» կայուն զարգացման 16-րդ նպատակի թիրախների շարքում ներառված՝ հանցավորության դեմ պայքարի ազգային հաստատությունների կարողությունների զարգացմանը։
7. Սույն ռազմավարությունը փոխլրացնող ռազմավարությունների շարքում են՝ ՀՀ կառավարության՝ 2024 թվականի նոյեմբերի 15-ի թիվ 1803-Լ որոշմամբ հաստատված՝ Ոստիկանության բարեփոխումների իրականացման ռազմավարությունը և դրանից բխող 2024-2026 թվականների գործողությունների ծրագիրը, «Հայաստանի Հանրապետության քրեակատարողական և պրոբացիայի ոլորտի 2024-2026 թվականների գործունեության հիմնական ուղղությունները և դրանց իրականացման ժամանակացույցը սահմանելու մասին» ՀՀ արդարադատության նախարարի 2023 թվականի հոկտեմբերի 20-ի N 627-Լ հրամանը, ՀՀ կառավարության 2025 թվականի հունիսի 5-ի թիվ 736-Լ որոշմամբ հաստատված՝ Թմրամիջոցների և հոգեմետ (հոգեներգործուն) նյութերի ոչ բժշկական նպատակներով գործածման և ապօրինի շրջանառության դեմ պայքարի ռազմավարությունը և դրանից բխող 2025-2027 թվականների գործողությունների ծրագիրը:

8. Հայաստանի Հանրապետությունում տասը տարվա կտրվածքով՝ 2014-ից 2024 թվականների հանցավորության շարժընթացի վերաբերյալ առկա տվյալների համեմատական ուսումնասիրությունը ցույց է տալիս հետևյալ պատկերը.

9. Նշված վիճակագրական պատկերի համեմատական ուսումնասիրությունը ցույց է տալիս, որ 2014-2024 թվականների ընթացքում՝ ընդհանուր առմամբ նախորդ տասը տարիների ընթացքում հանցավորության մակարդակը համեմատաբար աճել է՝ 17,546-ից հասնելով 40,232-ի։ Նշված տվյալների ուսումնասիրությունը թույլ է տալիս կատարել հետևյալ նախնական դիտարկումները.
1) 2014-2016 թվականներին տեղի է ունեցել հանցավորության առավելապես փոքր աստիճանի աճ՝ 17,546-ից մինչև 18,764` ցույց տալով հանցավորության միջին մակարդակի աճի միտում.
2) 2017-2019 թվականներին հանցավորության աճել է առավել արագ տեմպով՝ մասնավորապես 20,285-ից 26,850, ինչն ավելի քան 20% աճ է գրանցել ընդամենը երեք տարվա ընթացքում.
3) 2020-2021 թվականներին հանցավորության աստիճանը սկզբում նվազ անկում է գրանցել՝ 26,850-ից հասնելով 26,468-ին, սակայն 2021 թվականին էապես աճել է՝ հասնելով 30,245-ի.
4) 2022-2023 թվականների հանցավորության աստիճանը շեշտակիորեն աճել է՝ հասցնելով 37,612-ի և հատելով 40,666-ի սահմանը, ինչը արդեն ցուցադրում է հանցագործությունների թվի ավելի քան 35% աճ 2021 թվականի համեմատ.
5) 2024 թվականին հանցավորության աստիճանը աննշան անկում է գրանցել՝ 40,666-ից մինչև 40,232, ցույց տալով հանցավորության հարաբերականորեն բարձր մակարդակի կայունացումը:
10. Հանցավորության վիճակագրական տվյալների ուսումնասիրությունն ըստ հանցանքի ծանրության աստիճանի ցույց է տալիս հետևյալ պատկերը.

11. Նշված վիճակագրական պատկերի համեմատական ուսումնասիրությունը թույլ է տալիս կատարել հետևյալ նախնական դիտարկումները.
1) թեև ոչ մեծ ծանրության հանցագործությունները շարունակել են կազմել գրանցված հանցագործությունների մեծ մասը, դրանց հարաբերական բաժինը ոչ նշանակալի չափով նվազել է՝ 2014 թվականի 56.9%-ից 2024 թվականին դառնալով 50.6%՝ ամենացածր ցուցանիշը գրանցելով 2023 թվականին՝ 49.3%.
2) միջին ծանրության հանցագործությունները կայուն աճ են գրանցել թե՛ թվով, և թե՛ ընդհանուր կառուցվածքում ունեցած բաժնով՝ 2014 թվականի 23.2%-ից հասնելով 30.5%-ի 2024 թվականին.
3) ծանր հանցագործությունների բաժինը ժամանակի ընթացքում որոշակի նվազում է դրսևորել՝ 18.9%-ից իջնելով մինչև 13.7%՝ վկայելով որոշակի դրական միտումների մասին ծանր հանցագործությունների դեմ պայքարում.
4) ընդհանուր առմամբ առանձնապես ծանր հանցագործությունները կտրուկ աճել են՝ 2014 թվականի 1.0%-ից հասնելով 5.2%-ի 2024 թվականին՝ գրեթե հնգապատկվելով։
12. Նշված վիճակագրական տվյալների առավել դետալացված վերլուծությունների կատարումը և հանցավորության դինամիկայի զարգացման իրական փոփոխությունների բովանդակային ուսումնասիրությունների կատարումը ներկայումս խնդրահարույց է՝ Հայաստանում տվյալների հավաքագրման միասնականացման ընթացակարգերի բացակայության պատճառով։ Ավելին, այդպիսի ընթացակարգերի բացակայությունը նաև որոշակիորեն կասկածի տակ է դնում հավաքագրված տվյալներում առկա ցուցիչների արժանահավատությունը՝ սահմանափակելով իրավասու մարմինների կողմից հանցավորության իրական դինամիկայի ուսումնասիրության կատարման հնարավորությունները։ Այդ պատճառով, այդպիսի պատշաճ ընթացակարգերի ներդրումը հանդիսանում է սույն ռազմավարության հիմնասյուներից մեկը։
13. Հանցավորության առկա վիճակի վերաբերյալ մինչ օրս հավաքագրված տվյալների ուսումնասիրությունն առնվազն առերևույթության մակարդակով ցույց է տալիս, որ հանցագործությունների դինամիկայի աճի տեմպին պետության կողմից պատշաճ արձագանքելու անհրաժեշտությունը հրամայական է դարձնում հանցավորության կանխարգելման ռազմավարական մոտեցումների և ինստիտուցիոնալ հիմքերի ձևավորումը, դրանց արդիականացումը և համապատասխանեցումն ազգային և միջազգային միտումներին՝ շեշտադրելով հանցավորության համակարգված կանխարգելման մոտեցումների որդեգրման անհրաժեշտությունը։

14. Սույն ռազմավարությամբ հետապնդվող նպատակներին հասնելու համար հանցավորության կանխարգելումը տարածվում է դրա բոլոր քառաշերտ հարթություններում՝ ներառելով հանցավորության կանխարգելման սոցիալական, իրավիճակային, համայնքային (զարգացման) և իրավապահ (քրեական արդարադատության) մակարդակները։
15. Սոցիալական կանխարգելումը կենտրոնանում է հանցավորության կանխարգելման սոցիալ-տնտեսական պատճառների վրա՝ կրթություն, զբաղվածություն, սոցիալական հավասարություն և այլն։ 
16. Իրավիճակային կանխարգելումն ուղղված է կոնկրետ իրավիճակներում հանցանքի կատարման հնարավորության նվազեցմանը, ինչպես օրինակ՝ տեսանկարահանող սարքերի կիրառումը։ 
17. Համայնքային կանխարգելումը նպատակ ունի ներհամայնքային մակարդակում ապահովել անվտանգ միջավայրի ձևավորումը, համայնքային ռիսկերի քարտեզագրումը, անչափահասների և 21 տարին չլրացած անձանց ակտիվ ներգրավվածությունը և զարգացումը՝ զերծ պահելով  քրեական հակաիրավական գործունեության մեջ ներգրավվելուց։ 
18. Իրավապահ մակարդակն ապահովվում է հանցավորության կանխարգելումը ոստիկանության, դատարանների, քրեակատարողական համակարգի միջոցով՝ կենտրոնանալով ինչպես դասական իմաստով՝ հանցանք կատարած անձանց կողմից քրեական նոր հանցանքների կատարման կանխման, նրանց վերասոցիալականացման, այնպես էլ առավել լայն իմաստով՝ անհատականացման սկզբունքի համատեքստում՝ այդպիսի անձանց՝ այլընտրանքային միջոցների կիրառմամբ հանցավոր միջավայրից հնարավորինս դուրս պահելու վրա։

19. Հանցանքի կատարման եռանկյունին (crime triangle) կազմված է երեք հիմնական բաղադրիչներից, որոնց առկայության պարագայում է տեղի ունենում հանցանքը, այն է՝ ա) հանցավորի ցանկությունը հանցանք կատարելու, բ) համապատասխան օբյեկտի կամ տուժողի առկայությունը և գ) ֆորմալ կամ ոչ ֆորմալ վերահսկողական մեխանիզմների բացակայությունը։
20. Հանցավորության կանխարգելման սույն ռազմավարության համատեքստում ձեռնարկվող միջոցները պետք է ուղղված լինեն հանցանքի կատարման եռանկյունու տարրերի չեզոքացմանը՝ այդ կերպ նաև նպաստելով հանցավորության կանխարգելմանը։ 
21. Ինչպես ընդհանուր, այնպես էլ անհատական կանխարգելիչ միջոցները պետք է ուղղված լինեն հնարավոր հանցանքի կատարման հակում ունեցող անձանց բացահայտմանը, նրանց մոտ հնարավոր հանցանքի կատարման ցանկության նվազեցմանը կամ առհասարակ հանցանքի կատարման ցանկությունից հրաժարմանը՝ անկախ հանցանքի կատարման նախապատրաստական աշխատանքների նախաձեռնումից, այդ թվում՝ հանցանքի նախականխման՝ հանցանքի կատարման նախապատրաստության փուլում։ 
22. Ձեռնարկվող միջոցները պետք է միտված լինեն նաև ռիսկային օբյեկտների լրացուցիչ պաշտպանության ապահովմանը, խոցելի վիճակում գտնվող տուժողների իրազեկվածության բարձրացմանը, տուժողների պաշտպանության անվտանգային համակարգերի ամրապնդմանը։ Տուժողները պետք է ունենան առանցքային դեր հանցավորության կանխարգելման ընդհանուր շղթայում, այն պետք է լինի տուժողակենտրոն՝ ապահովելով տուժողի իրավունքների և իրավաչափ շահերի արդյունավետ պաշտպանությունը։
23. Հանցավորության կանխարգելումը պետք է ուղղված լինի նաև ֆորմալ և ոչ ֆորմալ վերահսկողական մեխանիզմների ներդրմանը, այդ թվում՝ նորարարական տեխնոլոգիական միջոցների կիրառմամբ, որոնք կնպաստեն հանցանքի կատարման դեպքերի անմիջական բացահայտմանը։

24. Հանցավորության կանխարգելման բոլոր հարթություններում պետք է որդեգրվի խնդիրների որոշակիացման և դրանց համակարգային վերլուծության ապահովման սկզբունքը։ Այս առումով իրավասու մարմինները պետք է ապահովեն, որ հանցավորության կանխարգելման յուրաքանչյուր խնդիր լուծվի համակարգային եղանակով՝ այդ կերպ նպաստելով ինչպես անհատական՝ իրավիճակային բնույթի հանցավորության կարխարգելմանը, այնպես էլ համասեռ այլ բնույթի հանցանքների կատարման բուն պատճառների կանխարգելմանը։
25. Այս սկզբունքի համատեքստում, հանցավորության կանխարգելման առումով, առաջ քաշված յուրաքանչյուր խնդիր պետք է անցնի հետևյալ քայլերով.
1) իրավիճակի քարտեզագրում և խնդրի հստակ ձևակերպում, կրկնվող խնդրի առկայության դեպքում՝ դրա նույնականացում.
2) խնդրի վերլուծություն՝ պատճառների մասին պատկերացում ստանալու համար.
3) կիրառելի մեթոդների գնահատում և խնդրի լուծմանն ուղղված միջոցառումների իրականացման վերաբերյալ որոշման կայացում.
4) աշխատանքային մեթոդների և արդյունքների մշտադիտարկում և գնահատում՝ ինչպես իրականացման ընթացքում, այնպես էլ դրանից հետո։
26. Նշված քայլերից յուրաքանչյուրի կատարման արդյունքում խնդրի որոշակիացմանը նախորդող և հաջորդող փուլերը պետք է գտնվեն տրամաբանական շղթայի մեջ և լինեն ներդաշնակ։ Յուրաքանչյուր քայլի կատարումից հետո, ի սկզբանե թիրախավորված խնդրի ելակետային տվյալների փոփոխության պարագայում, քայլերի կատարումը պետք է վերսկսվի՝ ապահովելով որոշակիացվող խնդրի և հանցավորության համակարգային կանխարգման արդյունավետ հարաբերակցությունը։ 

27. Հանցավորության կանխարգելման ուղղությամբ միջոցների ձեռնարկումը պետք է հիմնված լինի հնարավորինս ճշգրիտ և պարբերաբար թարմացվող վիճակագրական տվյալների վրա, որոնք հնարավորություն կընձեռեն պետական իրավասու մարմիններին մշտապես հետևելու հանցավորության զարգացման դինամիկային և ձեռնարկելու դրա տատանումներից բխող անհրաժեշտ քայլեր։ Այդ տվյալները, ինչպես նաև դրանց հնարավոր շեղումները, այդ թվում՝ շեղումների հիմքում ընկած պատճառները, պետք է ենթարկվեն պարբերական և մասնագիտական խորը վերլուծության՝ վեր հանելով իրավակիրառ պրակտիկայում առկա խնդիրները, դրանք ներկայացնելով իրավասու մարմիններին, ստեղծելով բազմոլորտային կամ նեղ ոլորտային աշխատանքային խմբեր, ըստ անհրաժեշտության՝ նախաձեռնելով համապատասխան օրենսդրական փոփոխություններ, խնդիրների լուծման ուղղությամբ ձեռնարկված միջոցների արդյունքները համեմատելով նախնական վիճակում առկա տվյալների հետ։
28. Հանցավորության կանխարգելման շրջանակներում ձեռնարկված միջոցառումների իրավաչափության արտադատական և դատական վիճարկման արդյունքում կայացվող ներպետական և միջազգային ակտերը, այդ թվում՝ Մարդու իրավունքների եվրոպական դատարանի կողմից կայացվող վճիռները և որոշումները, ևս պետք է գտնվեն պարբերական ուսումնասիրության տիրույթում։
29. Հանցավորության կանխարգելման աշխատանքների շրջանակներում անձնական բնույթի տվյալների մշակումը պետք է իրականացվի սահմանված ենթաօրենսդրական ակտերի, այդ թվում՝ անձնական տվյալների մշակման քաղաքականության միջոցով՝ «Անձնական տվյալների պաշտպանության մասին» Հայաստանի Հանրապետության օրենքով սահմանված երաշխիքներին համապատասխան։

30. Հանցավորության կանխարգելման շրջանակներում ձեռնարկվող բոլոր ֆորմալ և ոչ ֆորմալ միջոցառումները և դրանց շրջանակներում կիրառվող միջոցները պետք է լինեն իրավահեն՝ համապատասխանելով ներպետական օրենսդրությամբ, ինչպես նաև  Հայաստանի Հանրապետության վավերացրած՝ մարդու իրավունքների վերաբերյալ միջազգային պայմանագրերով սահմանված չափանիշներին:
31. Հանցավորության կանխարգելումը պետք է տեղի ունենա բացառապես անձանց իրավունքների և ազատությունների երաշխավորման վրա հիմնված կառուցակարգերի ու ընթացակարգերի շրջանակներում։

[bookmark: _Toc216969687]3.6 Իրավասու պետական բոլոր մարմինների պրոակտիվության ապահովումը հանցավորության կանխարգելման աշխատանքներում.

32. Սույն ռազմավարությամբ հանցավորության կանխարգելման քառաշերտ հարթություններում հանցավորության դեմ պայքարի աշխատանքները պետք է իրականացվեն իրավասու պետական բոլոր մարմինների ակտիվ ներգրավմամբ։ Թեև Հայաստանի Հանրապետության ներքին գործերի նախարարությունը և մասնավորապես՝ Հայաստանի Հանրապետության ներքին գործերի նախարարության ոստիկանությունը գտնվում են հանցավորության դեմ պայքարի առաջնագծում և այդ առումով ունեն հատուկ առաքելություն, սակայն հանցավորության համակարգային կանխարգելման տեսլականի համատեքստում հանցավորության կանխարգելման բաղադրիչը՝ հատկապես սոցիալական և համայնքային հարթություններում, պետք է ներառված լինի իրավասու պետական այլ մարմինների աշխատանքային գործեունեության օրակարգում և դասվի իրենց առաջնահերթությունների շարքին։ Պետական համակարգի տարբեր օղակների միջև համագործակցային ինտենսիվ աշխատանքի պայմաններում է միայն հնարավոր ապահովել հանցավորության դեմ արդյունավետ համակարգային պայքար։

33. Հանցավորության կանխարգելումը պետք է հիմնված լինի հանրային և մասնավոր ոլորտների արդյունավետ փոխգործակցության ապահովման վրա։ Հանցավորության կանխարգելմանն առնչվող պետական իրավասու մարմինները պետք է խրախուսեն մասնավոր կազմակերպությունների, քաղաքացիական հասարակության ներկայացուցիչների կողմից հանցավորության կանխարգելման ուղղությամբ ջանքերի գործադրումը և նպաստեն սույն ռազմավարությամբ առաջ քաշվող տեսլականի ուղղությամբ միասնական օրակարգի ձևավորմանը։
34. Նշված փոխգործակցությունը խրախուսելու համար հանրային մարմինների կողմից հանցավորության կանխարգելման առանձին ուղղություններով առաջնահերթ համարվող հատուկ ծրագրերի իրականացումը կարող է արտապատվիրակվել քաղաքացիական հասարակության կազմակերպություններին։
3.8 Հանցավորության վիճակի և դրա կանխարգելման ուղղությամբ ձեռնարկվող աշխատանքների թափանցիկության և հաշվետվողականության ապահովումը.
35. Հայաստանի Հանրապետությունում հանցավորության վիճակի վերաբերյալ առկա տվյալները և դրանց մասնագիտական համապարփակ վերլուծությունը պետք է պարբերաբար, սակայն ոչ պակաս քան տարեկան առնվազն մեկ անգամ, զեկույցի ձևով ներկայացվի ինչպես սույն ռազմավարության հիման վրա ձևավորվող Հանցավորության կանխագելման ազգային խորհրդի հաստատմանը, այնպես էլ հրապարակվի՝ հասանելի դարձվելով հասարակության լայն շերտերին։ Նշված զեկույցը պետք է հատկապես արտացոլի սույն ռազմավարությամբ առաջնահերթ համարվող ուղղություններով, ինչպես նաև հաշվետվությունը ներկայացնելու ժամանակաշրջանում հանցավորության առավել տարածված դրսևորումներով առկա տվյալները, դրանց կանխարգելման ուղղությամբ ձեռնարկված միջոցառումները, այդ թվում՝ հաշվետու ժամանակաշրջանում ձեռնարկված միջոցառումների արդյունավետության նախնական և հետագա գնահատումները՝ կարճաժամկետ և երկարաժամկետ հեռանկարում ակնկալվող արդյունքներով։
36. Տարեկան զեկույցը պետք է ներառի նաև տեղեկատվություն հանցավորության կանխարգելման շրջանակներում ՀՀ ոստիկանության, այդ թվում՝ ՀՀ ոստիկանության գվարդիայի ծառայողների կողմից, կիրառված հարկադրանքի միջոցների քանակի, դրանց կիրառմամբ հանցավորության կանխարգելման արդյունքների մասին։ Միաժամանակ, զեկույցը պետք է նաև ներկայացնի հարկադրանքի միջոցների կիրառման ոլորտային մարտահրավերները, հարկադրանքի միջոցների կիրառման իրավաչափության արտադատական և դատական վիճարկման արդյունքում վեր հանված խնդիրներն ու դրանց հաղթահարման ռազմավարական լուծումները։
37. Տարեկան զեկույցը պետք է ներառի նաև տեղեկատվություն հաշվետու ժամանակաշրջանում հանցավորության կանխարգելման շրջանակներում ձեռնարկված օպերատիվ-հետախուզական միջոցառումների մասին՝ ըստ տեսակների և քանակական տվյալների։ 
38. Հանցավորության կանխարգելման տարեկան հաշվետվությունները հնարավորություն են ընձեռելու ինչպես ՀՀ Ազգային ժողովին, ՀՀ կառավարությանը և պետական այլ իրավասու մարմիններին, այնպես էլ քաղաքացիական հասարականությանը վերահսկելու և գնահատելու հանցավորության կանխարգելման ուղղությամբ ձեռնարկված միջոցառումների արդյունավետությունը։
39. Հանցավորության կանխարգելման աշխատանքների թափանցիկությունն ապահովելիս, պետական իրավասու մարմինները պարտավոր են ելնել անմեղության կանխավարկածի սկզբունքի հարգման ապահովումից։ 

40. Սույն ռազմավարության շրջանակներում հանցավորության կանխարգելման ռազմավարական նպատակներն են՝
1) ապացուցողահեն և ինստիտուցիոնալ հիմքերի վրա դրված հանցավորության կանխարգելման միջավայրի ձևավորումը` ներառելով հետևյալ ուղղությունները.
ա. հանցավորության կանխարգելման ամբողջական շղթան արտացոլող միասնականացված տվյալների թվային հարթակի ստեղծում.
բ. հանցավորության կանխարգելման վերլուծական հանրապետական կենտրոնի ստեղծում.
գ. հանցավորության կանխարգելման ազգային խորհրդի ձևավորում.
դ. տեղական ինքնակառավարման մարմինների մակարդակում հանցավորության կանխարգելման վերահսկիչ մեխանիզմների ներդրում.
ե. հանցավորության կանխարգելման առանձին ուղղություններով պլանների մշակման, որոշումների կայացման, միջոցառումների անցկացման, ռիսկերի գնահատման միասնական և արդյունքահեն չափորոշիչների ներդրում.
զ. հանցավորության կանխարգելման կրթական ծրագրերի ապահովում.

2) հանցավորության կանխարգելման կարողությունների հզորացումը` ներառելով հետևյալ ուղղությունները.
ա. պարեկային ծառայության, քրեական ոստիկանության, ոստիկանության գվարդիայի և համայնքային ոստիկանության՝ հանցավորության կանխարգելման համատեքստում հատուկ դիրքավորում և ունեցած փափուկ հմտությունների զարգացում,
բ. հանցավորության կանխարգելման նորարարական տեխնոլոգիաների՝ դեմքի ճանաչման հնարավորությունների կիրառում.
գ. թվային և կիբերհանցավորության կանխարգելման կարողությունների զարգացում.
դ. ընտանեկան և կենցաղային բռնության դեպքերի կանխարգելման կարողությունների զարգացում.
ե. անչափահասների և 21 տարին չլրացած անձանց հանցավորության կանխարգելման կարողությունների զարգացում.
զ. տուժածների հայտնաբերման և նրանց կրկնակի զոհացման կանխարգելման կարողությունների զարգացում.
ը. հանցավորության կանխարգելման ոլորտում տեղական և միջազգային համագործակցության զարգացում.

3) կրկնահանցագործությունների կատարման կանխարգելումը՝ ներառելով հետևյալ ուղղությունները.
ա. կալանքի՝ որպես խափանման վերջին միջոցի (last resort) կիրառումը՝ խրախուսելով անձանց քրեակատարողական հիմնարկների միջավայրից զերծ պահելը և շարունակական աջակցություն ցույց տալը.
բ. այլընտրանքային պատիժների նշանակումը՝ խրախուսելով անձանց քրեակատարողական հիմնարկների միջավայրից զերծ պահելը, հնարավորության դեպքում, նույնիսկ կրկնահանցագործություն կատարած անձանց.
գ. համայնքային պարբերական վերահսկողության իրականացումն այլընտրանքային պատիժների կատարման նկատմամբ.	
դ. դատապարտված անձանց հանցանքի կատարման պատճառները հասցեագրող ծրագրերի մշակումը և իրականացումը:

41. Նկատի ունենալով, որ հանցավորության կանխարգելումն արդյունավետ լինել չի կարող առանց արժանահավատ, հուսալի և արդիական տվյալների, հանցավորության կանխարգելման ապացուցողահեն և ինստիտուցիոնալ հիմքերի ձևավորման առաջնային հենասյունն է լինելու հանցավորության կանխարգելման ամբողջական շղթան արտացոլող միասնականացված տվյալների թվային հարթակի ստեղծումը։ Այն լինելու է Հայաստանում ապացուցողահեն և ինստիտուցիոնալ հիմքերի վրա դրված հանցավորության կանխարգելման միջավայրի ձևավորման առաջին հենասյունը։
42. Թվային հարթակը հնարավորություն է ընձեռելու հետևելու հանցավորության կանխարգելման ամբողջական շղթային՝ դրան առնչվող բոլոր գերատեսչությունների՝ Հայաստանի Հանրապետության ներքին գործերի նախարարության ոստիկանության, Հայաստանի Հանրապետության քննչական մարմինների, Հայաստանի Հանրապետության դատախազության, Հայաստանի Հանրապետության դատարանների, Հայաստանի Հանրապետության ազգային անվտանգության ծառայության, Հայաստանի Հանրապետության Արդարադատության նախարարության պրոբացիոն ծառայության, Հայաստանի Հանրապետության Արդարադատության նախարարության քրեակատարողական ծառայության մասնակցությամբ իրենց գործունեության վերաբերյալ վիճակագրական տվյալները միասնական համակարգում արտացոլելու միջոցով։ Թվային հարթակը մշակվելու է հնարավորինս ինքնաշխատության ապահովման սկզբունքով՝ նվազագույնի հասցնելով մարդկային գործոնի կիրառմամբ տվյալների հատուկ հավաքման և բաշխման հնարավորությունները։ 
43. Թվային հարթակը պետք է հնարավորություն ընձեռի գեներացնել քանակական և որակական տվյալներ ցանկացած բնույթի հաղորդումների ստացումից, հանցանքի դեպքերի արձանագրումից մինչև արդարացման կամ մեղադրական դատավճռի կայացում և ընդհուպ՝ կոնկրետ հոդվածներով պատիժը կրած անձանց ազատ արձակում ՔԿՀ-ից կամ դատապարտում՝ առանց պատժի նշանակման։ Բացի այդ, հարթակը նաև տեղեկատվություն է պարունակելու վարչական իրավախախտումների, ինչպես նաև դրանց բողոքարկման արդյունքում կայացված դատական ակտերի մասին՝ վարչական իրավախախտման արձանագրություններն անվավեր ճանաչելու կամ դրանց իրավաչափությունը հաստատելու վերաբերյալ։
44. Այսինքն՝ որպես Հայաստանի Հանրապետության Ոստիկանության բարեփոխումների ռազմավարության 109-րդ կետի 3-րդ ենթակետով նախատեսված՝ հանցավորության ոլորտում վարվող վիճակագրության վարման ընթացակարգերի վերանայման, Հայաստանի Հանրապետության Ոստիկանության ինֆորմացիոն կենտրոնի ամբողջական վերափոխման և թվայնացման տրամաբանական շարունակություն ներդրվելու է տվյալագիտական ինստիտուցիոնալ հիմքերի վրա հիմնված թվային համակարգ, որն ապահովելու է հանցավորության դինամիկայի ճկուն վերահսկողությունը։
45. Թվային հարթակն աշխատելու է բաց և փակ ռեժիմներով։ Բաց հասանելիության ռեժիմը հնարավորություն է ընձեռելու ինչպես պետական բոլոր գերատեսչություններին, այնպես էլ քաղաքացիական հասարակության ներկայացուցիչներին, փաստաբաններին, հանցավորության կանխարգելման ծրագրեր իրականացնող մասնավոր կազմակերպություններին, ոլորտով հետաքրքրվող անհատներին իրականացնելու ոլորտային հետազոտություններ հանցավորության արդյունավետ կանխարգելման ուղղությամբ միջոցներ ձեռնարկելու համար։ Բացի այդ, հարթակը նաև գործիք է լինելու Հայաստանում հանցանքների կատարման համար պատժողական քաղաքականության ուսումնասիրության և գնահատման համար, ինչն ուղիղ համեմատական է հանցավորության կանխարգելման արդյունավետության տարրերի հետ։ Այս առումով, հարթակը նաև հնարավորություն է ընձեռելու գնահատել վարչական իրավախախտումների ազդեցության արդյունավետությունը՝ որոշելու համար, թե ինչպես զսպել դրանց վերաճումը հնարավոր հանցավոր դրսևորման։ Մյուս կողմից՝ հարթակը նաև հնարավորություն է ընձեռելու վեր հանել ինչպես վարչարարության իրականացման, այնպես էլ քրեադատավարական երաշխիքների ապահովման առնչությամբ իրավակիրառ պրակտիկայում ձևավորվող համակարգային խնդիրները և միջոցներ ձեռնարկել դրանց վերացման ուղղությամբ։
46. Թվային հարթակի գործարկումն իրականացվելու է «Անձնական տվյալների պաշտպանության մասին» Հայաստանի Հանրապետության օրենքով սահմանված երաշխիքների պահպանմամբ՝ բաց հասանելիությունն ապահովելով ապանձնավորված կարգով՝ այսինքն՝ առանց անձանց նույնականացնող տվյալների հրապարակման։
47. Միաժամանակ, համակարգն ունենալու է նաև սահմանափակ թվով իրավասու մարմիններին փակ համակարգ մուտք գործելու եղանակ՝ հնարավորություն ընձեռելով նաև անձնավորված եղանակով ծանոթանալու անձանց վարքագծի առնչությամբ առկա պատմությանը՝ նրանց կողմից վարչական իրավախախտումների կատարման համար վարչական պատասխանատվության ենթարկելու կամ նրանց նկատմամբ քրեական ենթադրյալ հանցանքի կատարման համար քրեական հետապնդման հարուցման պահից սկսած։
48. Վերոգրյալի հետ մեկտեղ, սույն Ռազմավարության 3.8-րդ կետում նախատեսված՝ հանցավորության վիճակի և դրա կանխարգելման ուղղությամբ ձեռնարկվող աշխատանքների թափանցիկության և հաշվետվողականության ապահովման սկզբունքի շրջանակներում, հանցավորության կանխարգելման տարեկան զեկույցները հրապարակվելու և հասանելի են դարձվելու թվային հարթակի բաց ռեժիմի ներքո՝ հնարավորություն ընձեռելով հասարակության լայն շերտերին իրականացնել հանցավորության դինամիկայի արդյունավետ վերահսկողություն։
49. Այսինքն՝ գործարկվող թվային հարթակն առաջին անգամ հնարավորություն է ընձեռելու համալիր ուսումնասիրության ենթարկել Հայաստանում հակաիրավական վարքագծի նախնական և հետագա դրսևորման ձևերը, դրանց նկատմամբ պետության արձագանքի ամբողջ շղթան՝ նպաստելով այս ոլորտում առանձին ուղղություններով պետության որդեգրած քաղաքականության դինամիկ փոփոխությանը և համապատասխանեցմանն արդի զարգացումներին։

50. Ապացուցողահեն և ինստիտուցիոնալ հիմքերի վրա դրված հանցավորության կանխագելման միջավայրի ձևավորումն իրենից ենթադրում է մասնագիտական վերլուծական աշխատանքների և տվյալագիտական մոտեցումների կիրառման անհրաժեշտ պայմանների ձևավորում։ Նշվածը հրամայական է դարձնում հանցավորության կանխարգելման վերլուծական հանրապետական կենտրոնի ստեղծման անհրաժեշտությունը։ Կենտրոնը լինելու է Հայաստանում ապացուցողահեն և ինստիտուցիոնալ հիմքերի վրա դրված հանցավորության կանխարգելման միջավայրի ձևավորման երկրորդ հենասյունը։
51. Հանցավորության կանխարգելման վերլուծական կենտրոնի ստեղծումը լինելու է հանցավորության կանխարգելման ամբողջական շղթան արտացոլող միասնականացված տվյալների թվային հարթակի արդյունավետ գործունեությունն ապահովող շարժիչ ուժը։ համապատասխանող թվայնացված տվյալների, Հանցավորության կանխարգելման տվյալների արժանահավատության, հուսալիության և արդիականության ապահովումը, հանցավորության կանխարգելման ամբողջական շղթան արտացոլող միասնականացված տվյալների հարթակի մասնագիտական ուսումնասիրությունը և դրանից բխող հանցավորության կանխարգելման համապատասխան միջոցառումների ձեռնարկման անհրաժեշտությունը համակարգելու է Հայաստանի Հանրապետության ներքին գործերի նախարարության հանցավորության կանխարգելման վերլուծական կենտրոնը։
52. Հայաստանի Հանրապետության ներքին գործերի նախարարության հանցավորության կանխարգելման վերլուծական կենտրոնի անձնակազմը համալրվելու է հանցավորության կանխարգելման տակտիկական մասնագիտական, կրիմինոլոգիական հմտություններ ունեցող, տվյալների վերլուծություն կատարող, վիճակագրագիտական հետազոտություններ, սոցիոլոգիական ուսումնասիրություն կատարող մասնագետներով, հոգեբաններով, ովքեր անընդմեջ իրականացնելու են հանցավորության կարխարգելման ռազմավարական ուսումնասիրություններ։
53. Հանցավորության կանխարգելման վերլուծական կենտրոնի խնդիրներն են լինելու՝
1) Հանրապետությունում հանցավորության կանխարգելման դինամիկայի պարբերական ուսումնասիրությունը և առկա տվյալների վերլուծությունը, դինամիկայի տատանումների գիտական և գործնական պատճառների վեր հանումը, հանցավորության աճի ռիսկերի կանխատեսումը.
2) Վերափոխված ՀՀ ոստիկանության ինֆորմացիոն կենտրոնի հետ փոխգործակցությամբ հանցավորության վիճակագրական տվյալների վարման ելակետային դասիչների, հանցավորության կանխարգելման ամբողջական շղթան արտացոլող միասնականացված տվյալների թվային հարթակի լավարկումը.
3) Հանցանքի կատարմանը նպաստող դրդապատճառների, կրիմինոգեն շարժառիթների, սոցիալ-տնտեսական պատճառների և այլ վերաբերելի պայմանների ուսումնասիրության կատարումը.
4) Տուժողների շրջանում անանուն հարցումների անցկացումը՝ նրանց թիրախավորմանը/զոհացմանը նպաստող պատճառների ուսումնասիրություն իրականացնելու և այդ կապակցությամբ հանրային իրազեկումներ անցկացնելու համար.
5) Հանրապետությունում հանցավորության կանխարգելման ռազմավարական լուծումների ներկայացումը՝ պայմանավորված հանցագործությունների սեռային օբյեկտով, ծանրության աստիճանով, առանձին ուղղություններով և հանցավորության կանխարգելման տեսանկյունից առաջնահերթ համարվող հանցանքների դեպքերով.
6) Մասնագիտական ուսումնասիրությունների հիման վրա հանցավորության կանխարգելման նպատակով ՀՀ օրենսդրության լավարկմանը, Վարչական իրավախախտումների վերաբերյալ Հայաստանի Հանրապետության օրենսգրքով նախատեսված վարչական իրավախախտումների սանկցիաների խստացմանը կամ մեղմացմանը, Հայաստանի Հանրապետության քրեական օրենսգրքով նախատեսված հանցակազմերի սանկցիաների խստացմանը կամ մեղմացմանն ուղղված օրենսդրական նախաձեռնությունների մշակումը, ինչպես նաև այլ գերատեսչությունների կողմից շրջանառվող օրենսդրական նախաձեռնությունների՝ հանցավորության մակարդակի հնարավոր ազդեցության վերաբերյալ մասնագիտական կարծիքների ներկայացումը.
7) Ներքին գործերի նախարարության կրթահամալիրում հանցավորության կանխարգելմանն առնչվող դասընթացների վերանայման և պարբերական լավարկման առաջարկությունների ներկայացումը։
54. Հանցավորության կանխարգելման վերլուծական կենտրոնը սերտ համագործակցություն է ծավալելու ազգային և միջազգային կրթական հաստատությունների հետ՝ նպաստելով կենտրոնի հետազոտական հմտությունների և կարողությունների զարգացմանը, փորձի փոխանակման նպատակով համագործակցությունների հաստատմանը։
55. Այսպիսով, հանցավորության կանխարգելման վերլուծական հանրապետական կենտրոնի ստեղծմամբ ակնկալվում է, որ Հայաստանում հանցավորության կանխարգելման արդյունավետությունն էապես կբարձրանա՝ հանցավորության կանխարգելումն իրավիճակային մակարդակից տեղափոխելով որակապես նոր՝ տվյալագիտական մակարդակ։

[bookmark: _Toc216969693]5.3 Հանցավորության կանխարգելման ազգային խորհրդի ձևավորում

56. Ապացուցողահեն և ինստիտուցիոնալ հիմքերի վրա դրված հանցավորության կանխագելման միջավայրի ձևավորման նպատակով առանցքային նշանակություն է ունենալու հանցավորության կանխարգելման ազգային խորհրդի ձևավորումը։ Խորհուրդը հանդիսանալու է հանցավորության կանխարգելման միջավայրի ձևավորման երրորդ հենասյունը։
57. Խորհուրդը կազմված է լինելու հանցավորության կարխարգելմանն առնչություն ունեցող գերատեսչությունների ներկայացուցիչներից, այդ թվում՝ Հայաստանի Հանրապետության ոստիկանության, Հայաստանի Հանրապետության պաշտպանության նախարարության, Հայաստանի Հանրապետության քննչական կոմիտեի, Հայաստանի Հանրապետության հակակոռուպցիոն կոմիտեի, Հայաստանի Հանրապետության Ազգային անվտանգության ծառայության, Հայաստանի Հանրապետության գլխավոր դատախազության, Հայաստանի Հանրապետության պետական վերահսկողության ծառայության, Հայաստանի Հանրապետության բարձրագույն դատական խորհրդի, Հայաստանի Հանրապետության աշխատանքի և սոցիալական հարցերի նախարարության միասնական սոցիալական ծառայության, Հայաստանի Հանրապետության մարդու իրավունքների պաշտպանի աշխատակազմի, Հայաստանի Հանրապետության Ազգային ժողովի պետական-իրավական հարցերի մշտական հանձնաժողովի, ինչպես նաև առնվազն չորս՝ մրցութային հիմունքներով և ոչ ավելի, քան չորս տարի ժամկետով ընտրվող հասարակական կազմակերպությունների ներկայացուցիչներից։ Խորհուրդն ունենալու է իր աշխատակազմը, որն ապահովելու է խորհրդի բնականոն գործունեությունը։ Խորհուրդն իր աշխատանքային նիստերը գումարելու է առնվազն ամիսը մեկ անգամ, իսկ խորհրդի աշխատանքները համակարգվելու են ՀՀ ներքին գործերի նախարարի կողմից։ Խորհրդի գործունեության կարգը հաստատելու է ՀՀ կառավարության որոշմամբ։ Առնվազն վեց ամիսը մեկ անգամ ՀՀ ներքին գործերի նախարարը խորհրդի աշխատանքների մասին հանդես է գալու բանավոր զեկուցմամբ ՀՀ կառավարության, իսկ առնվազն տարեկան մեկ անգամ՝ գրավոր զեկույցով՝ համակցված բանավոր հաղորդմամբ ՀՀ Ազգային ժողովի առջև։
58. Հանցավորության կանխարգելման ազգային խորհուրդը՝ որպես հանցավորության կանխարգելման հանրապետական մարմին, ունենալու է հետևյալ խնդիրները.
1) Հաստատել հանրապետական մակարդակով հանցավորության կանխարգելման ազգային պլանը, որտեղ ներառվելու են հանցավորության կանխարգելման առաջնահերթ ուղղությունները՝ ըստ հանցավորության կանխարգելման հարթության, պլանավորվող ծրագրերի ու դրանց իրականացման ժամկետների.
2) Ապահովել հանրապետական մակարդակով հանցավորության կանխարգելման ազգային պլանի պարբերական մշտադիտարկումը.
3) Հետևել իրավասու մարմինների հաշվետվողականության ապահովմանը՝ ստանալով առնվազն եռամսյակային զեկույցներ հանցավորության կանխարգելման ուղղությամբ ձեռնարկված միջոցառումների և դրանց իրականացման միջոցով ձեռքբերված կամ ակնկալվող կարճաժամկետ և երկարաժամկետ արդյունքների մասին.
3) Ապահովել համայնքներում հանցավորության կանխարգելման աշխատանքների մշտադիտարկումը, խթանել տեղական մակարդակում իրավասու մարմինների արդյունավետ փոխգործակցությունը.
4) Որոշակիացնել հանցավորության կանխարգելման տակտիկական և մեթոդիկական մարտահրավերները, առաջադրել դրանց լուծման ռազմավարական ճանապարհներ.
5) Քննարկել հանցավորության կանխարգելման վերլուծական կենտրոնի աշխատանքների հաշվետվությունները և ապահովել կենտրոնի գործունեության արդյունավետության մշտադիտարկումը.
6) Հաստատել հանցավորության կանխարգելման առանձին ուղղություններով պլանների մշակման, որոշումների կայացման, միջոցառումների անցկացման, ռիսկերի գնահատման միասնական և արդյունքահեն չափորոշիչները.
7) Հաստատել Հայաստանի Հանրապետությունում հանցավորության վիճակի վերաբերյալ տարեկան զեկույցը և հրապարակել այն։
59. Այսպիսով, հանցավորության կանխարգելման ազգային խորհրդի ձևավորմամբ առաջին անգամ Հայաստանում կձևավորվի միասնականացված մարմին, որը, քաղաքացիական հասարակության ներկայացուցիչների ներգրավմամբ, անմիջական մշտադիտարկման կենթարկի հանցավորության կանխարգելման աշխատանքները և դրանց արդյունավետությունը։  

60. Տեղական ինքնակառավարման մարմինների մակարդակում հանցավորության կանխարգելման վերահսկիչ մեխանիզմների ներդրումը նույնպես կազմում է Հայաստանում ապացուցողահեն և ինստիտուցիոնալ հիմքերի վրա դրված հանցավորության կանխարգելման միջավայրի ձևավորման բաղկացուցիչ մասը։ Այն հնարավորություն է ընձեռելու տեղական մակարդակով իրականացնել հանցավորության կանխարգելման մշտադիտարկման աշխատանքներ՝ ապահովելու համար հանցավորության արդյունավետ հակազդեցությունը լոկալ մակարդակում՝ տեղական առանձնահատկությունների հատուկ հաշվառմամբ։ Տեղական ինքնակառավարման մարմինների մակարդակում հանցավորության կանխարգելման վերահսկիչ մեխանիզմների ներդրումը կազմելու է Հայաստանում ապացուցողահեն և ինստիտուցիոնալ հիմքերի վրա դրված հանցավորության կանխարգելման միջավայրի ձևավորման չորրորդ հենասյունը։
61. Այսպես, լոկալ մակարդակում որպես հանցավորության կանխարգելման աշխատանքների համակարգող մարմին հանդես է գալու տեղական ինքնակառավարման մարմիններին կից գործող՝ հանցավորության կանխարգելման տեղական խորհուրդները, որոնք ապահովելու են հանցավորության կանխարգելման աշխատանքների համակարգումը լոկալ մակարդակում և իրենց գործունեությամբ հաշվետու են լինելու հանցավորության կանխարգելման ազգային խորհրդին։
62. Տեղական ինքնակառավարման մարմիններից կից ստեղծվող խորհուրդները կազմված են լինելու հանցավորության կանխարգելմանն առնչություն ունեցող գերատեսչությունների ներկայացուցիչներից, այդ թվում՝ Հայաստանի Հանրապետության ոստիկանության, Հայաստանի Հանրապետության քննչական կոմիտեի համապատասխան ստորաբաժանման, ՀՀ դատախազության համապատասխան ստորաբաժանման, ՀՀ Աշխատանքի և սոցիալական հարցերի նախարարության Միասնական սոցիալական ծառայության համապատասխան ստորաբաժանման, համայնքի ավագանու երկու անդամներից, Մարդու իրավունքների պաշտպանի համապատասխան ստորաբաժանման (առկայության դեպքում), ինչպես նաև առնվազն մեկ՝ մրցութային հիմունքներով և ոչ ավելի, քան չորս տարի ժամկետով ընտրվող հասարակական կազմակերպության ներկայացուցիչներից։ 
63. Տեղական ինքնակառավարման մարմիններին կից հանցավորության կանխարգելման խորհուրդների բնականոն գործունեությունն ապահովելու է աշխատակազմը, իսկ աշխատանքները համակարգվելու են Հայաստանի Հանրապետության ներքին գործերի նախարարության տարածքային ստորաբաժանման ղեկավարի կողմից։ Խորհուրդների գործունեության կարգը հաստատելու է Հանցավորության կանխարգելման ազգային խորհուրդը։
64. Տեղական ինքնակառավարման մարմիններից կից ստեղծվող խորհուրդների խնդիրներն են լինելու՝
1) Հաստատել հանցավորության կանխարգելման համայնքային պլանը, որտեղ ներառվելու են հանցավորության կանխարգելման առաջնահերթ ուղղությունները՝ ըստ հանցավորության կանխարգելման հարթության, պլանավորվող ծրագրերի ու դրանց իրականացման ժամկետների
2) Ապահովել տեղական մակարդակով հանցավորության կանխարգելման համայնքային պլանի պարբերական մշտադիտարկումը.
3) Հետևել իրավասու մարմինների հաշվետվողականության ապահովմանը՝ ստանալով առնվազն եռամսյակային զեկույցներ հանցավորության կանխարգելման ուղղությամբ ձեռնարկված միջոցառումների և դրանց իրականացման միջոցով ձեռքբերված կամ ակնկալվող կարճաժամկետ և երկարաժամկետ արդյունքների մասին.
4) Խթանել համայնքային մակարդակում իրավասու մարմինների արդյունավետ փոխգործակցությունը.
5) Որոշակիացնել հանցավորության կանխարգելման տակտիկական և մեթոդիկական մարտահրավերները, առաջադրել դրանց լուծման ռազմավարական ճանապարհներ.
6) Հանցավորության կանխարգելման վերլուծական կենտրոնին ներկայացնել համայնքում հանցավորության վիճակի վերաբերյալ թարմացված տվյալներ՝ կենտրոնի ուշադրությունը հրավիրելով համայնքում առկա հանցավորության առանձին ուղղությունների կանխարգելման մարտահրավերների վրա.
7) Հանցավորության կանխարգելման ազգային խորհրդում զեկուցել համայնքում հանցավորության կանխարգելման միասնական չափորոշիչների կիրառման արդյունավետության ապահովման խնդիրների և ձեռբերված կարճաժամկետ ու երկարաժամկետ արդյունքների մասին.
8) Համայնքում հանցավորության վիճակի դինամիկ վերահսկողության վերաբերյալ հանդես գալ պարբերական հաշվետվությամբ Հանցավորության կանխարգելման ազգային խորհրդի առջև։
65. Տեղական ինքնակառավարման մարմիններին կից հանցավորության կանխարգելման խորհրդի կողմից հաստատվող հանցավորության կանխարգելման համայնքային պլանով նաև ապահովվելու է հանրային անվտանգ վայրերի ստեղծումը՝ Հանցավորության կանխարգելում՝ շրջակա միջավայրի կահավորման մեթոդի կիրառման միջոցով (Crime Prevention Through Environmental Design (CPTED))։ Այն իրենից ենթադրելու է համայնքների՝ հանցավորության դրսևորման առավել բարձր ռիսկ ունեցող տարածքներում վերահսկողական մեխանիզմների ներդրում՝ հանցավորության դրսևորման հնարավորությունը նվազեցնելու և անվտանգության ընկալումը բարձրացնելու նպատակով։
66. Այսպիսով, տեղական ինքնակառավարման մարմինների մակարդակում հանցավորության կանխարգելման վերահսկիչ մեխանիզմների ներդրմամբ հնարավորություն կստեղծվի կենտրոնացված ձևով համակարգել հանցավորության կանխարգելման միջոցառումները նաև լոկալ մակարդակում։

67. Ապացուցողահեն և ինստիտուցիոնալ հիմքերի վրա դրված հանցավորության կանխագելման միջավայրի ձևավորումն իրենից ենթադրում է նաև հանցավորության կանխարգելման առանձին ուղղություններով պլանների մշակման, որոշումների կայացման, միջոցառումների անցկացման, ռիսկերի գնահատման միասնական և արդյունքահեն չափորոշիչների ներդրում, որոնք հնարավորություն կընձեռեն համանման իրավիճակներում կիրառել հանցավոր դրսևորումների չեզոքացման և հանցավորության արդյունավետ կանխարգելման միասնական ընթացակարգեր։ Դրանք կազմելու են Հայաստանում ապացուցողահեն և ինստիտուցիոնալ հիմքերի վրա դրված հանցավորության կանխարգելման միջավայրի ձևավորման հինգերորդ հենասյունը։
68. Հանցավորության կանխարգելման միասնական մոտեցումների որդեգրման անհրաժեշտությունից ելնելով՝ մշակվելու և շրջանառության մեջ են դրվելու հանցավորության կանխարգելման միասնական չափորոշիչներ՝ արդյունավետության հիմնական ցուցիչների գնահատման հիման վրա (Standardization of Key Performance Indicators (KPIs)): Դրանք ապահովելու են ինչպես հանցավորության կանխարգելման արդյունավետությունը, դրա աստիճանակարգային զարգացումը, այնպես էլ հանցավորության կանխարգելման մեթոդների ու միջոցների համապատասխանությունը մարդու հիմնարար իրավունքներին և ազատություններին, ՀՀ օրենսդրությամբ սահմանված սկզբունքներին, այդ կերպ նաև ուղիղ համեմատական լինելով հանցավորության կանխարգելման արդյունավետության նկատմամբ։
69. Հանցավորության կանխարգելման միասնական չափորոշիչների հիման վրա մշակվելու են Հայաստանի համար առաջնահերթ համարվող ուղղություններով հանցավորության կանխարգելման գերատեսչական և միջգերատեսչական պլաններ,  հանցավորության առանձին ուղղությունների կանխարգելման ուղղությամբ որոշումների կայացման և միջոցառումների անցկացման միասնական ընթացակարգեր։ 
70. Հանցավորության կանխարգելման ուղղությամբ ձեռնարկվող միասնական մոտեցումները պետք է ապահովեն, որ հանցավորության դեմ պայքարի մեթոդները և միջոցները լինեն ինչպես իրավունքահեն, այնպես էլ արդյունքահեն։ Օրինակ՝ ապօրինի զենքի շրջանառության դեմ պայքարի շրջանակներում որպես ընթացիկ միջոցառում՝ որևէ փողոցի հատվածը ոստիկանության աշխատակիցների կողմից փակելը և այդ հատվածով անցնող բոլոր ավտոմեքենաների բեռնախցիկներն առանց դատարանի թույլտվության խուզարկության/զննության ենթարկելու մեթոդը պետք է համարվի անթույլատրելի հանցավորության կանխարգելման միասնական չափորոշիչով։ Ընդ որում, այն պետք է լինի անթույլատրելի ոչ միայն այն պատճառով, որ նշված մեթոդի կիրառումը խախտում է անձանց մասնավոր կյանքի անձեռնմխելիության իրավունքը, այլ նաև այն պատճառով, որ այն արդյունքահեն լինել չի կարող. նույնիսկ ապօրինի պահվող զենքի հայտնաբերման դեպքում, անձը չի կարող ենթարկվել քրեական պատասխանատվության դրա համար՝ այն անթույլատրելի ճանապարհով ձեռքբերված լինելու պատճառով։ Ըստ այդմ, այդպիսի մեթոդի կիրառումը հանցավորության կանխարգելման արդյունավետության ցուցիչի գնահատման տեսանկյունից ևս ընդունելի լինել չի կարող։
71. Հանցավորության կանխարգելման միասնական չափորոշիչները, ինչպես նաև դրանց հիման վրա մշակվող հանցավորության կանխարգելման գերատեսչական և միջգերատեսչական պլանները,  հանցավորության առանձին ուղղությունների կանխարգելման ուղղությամբ որոշումների կայացման և միջոցառումների անցկացման միասնական ընթացակարգերը մշակվելու և շրջանառության մեջ են դրվելու շահագրգիռ գերատեսչությունների ներգրավմամբ և Հանցավորության կանխարգելման վերլուծական կենտրոնի խորհրդատվական աջակցությամբ՝ հիմք ընդունելով նաև կենտրոնի կողմից կատարված ուսումնասիրությունները։ Այդ չափորոշիչների ընդունումը հաստատվելու է Հանցավորության կանխարգելման ազգային խորհրդի կողմից։
72. Հանցավորության կանխարգելման պլանների մշակման, որոշումների կայացման, միջոցառումների անցկացման, ռիսկերի գնահատման միասնական և արդյունքահեն չափորոշիչներն օգտագործվելու են նաև որպես ցուցիչներ հանցավորության նկատմամբ հնարավոր ազդեցություն ունեցող օրենսդրական նախաձեռնությունների մշակման և լավարկման համար։ Դրանք կիրառվելու են նաև նորմատիվ իրավական ակտերի նախագծերի կարգավորման ազդեցության գնահատման և փորձաքննության անցկացման շրջանակներում՝ այդ ակտերի ընդունման նպատակահարմարության վերաբերյալ մասնագիտական եզրակացություն տրամադրելիս։
73. Հանցավորության կանխարգելման պլանների մշակման, որոշումների կայացման, միջոցառումների անցկացման, ռիսկերի գնահատման միասնական և արդյունքահեն չափորոշիչների արդյունավետությունն ապահովելու նպատակով սահմանվելու է մշակված չափորոշիչների մշտադիտարկման համակարգ։ Առնվազն յուրաքանչյուր եռամսյա կտրվածքով, այդ չափորոշիչներն անմիջականորեն կիրառող սուբյեկտները Հանցավորության կանխարգելման վերլուծական կենտրոն են ներկայացնելու այդ չափորոշիչների կիրառման արդյունավետության գնահատման լրացված հարցաշարեր, որոնց հիման վրա իրականացվելու է սահմանված չափորոշիչների պարբերական վերանայում և դրանց համապատասխանեցում հանցավորության կանխարգելման արդի մարտահրավերներին։
74.  Հանցավորության կանխարգելման պլանների մշակման, որոշումների կայացման, միջոցառումների անցկացման, ռիսկերի գնահատման միասնական և արդյունքահեն չափորոշիչների հիման վրա մշակվելու են ուղեցույցներ։ Դրանք կազմելու են Հայաստանի Հանրապետության ներքին գործերի նախարարության ոստիկանության կրթահամալիրում հանցավորության կանխարգելմանն առնչվող դասընթացների դասավանդման, ոստիկանության ծառայողների պարբերական վերապատրաստման ուսումնական ծրագրերի բաղկացուցիչ մասը։ Բացի այդ, ուղեցույցները՝ հանցավորության կանխարգելման ռիսկերի գնահատման մասով, ներառվելու են նաև արդարադատության ոլորտում Կառավարության քաղաքականությունը մշակող և իրականացնող նախարարության իրավական ակտերի նախագծերի փորձաքննության գործակալության աշխատակիցների վերապատրաստման ուսումնական ծրագրերում։ Մշակված ուղեցույցների հիման վրա պատրաստում կամ վերապատրաստում չանցած աշխատակիցներն իրավասու չեն լինելու մասնակցել հանցավորության կանխարգելման աշխատանքների իրականացմանը կամ օրենսդրական նախաձեռնությունների վերաբերյալ փորձաքննության անցկացմանը։

75. Հանցավորության կանխարգելման ինստիտուցիոնալ հիմքերի ձևավորումն իրենից ենթադրում է նաև կրթական ծրագրերի և իրազեկման արշավների կազմակերպում և իրականացում։ Ընդ որում, այդպիսի ծրագրերի և արշավների արդյունավետությունն ապահովելու համար դրանք պետք է զուգորդվեն ոչ ֆորմալ կրթական մոտեցումների կիրառմամբ։ 
76. Որպես թիրախային խմբեր պետք է ընտրվեն կյանքի դժվարին իրավիճակներում հայտնված կամ այդ իրավիճակում հայտնվելու ռիսկ ունեցող անձինք, խոցելի խմբերը, մշտական զբաղվածություն չունեցող անչափահասները և 21 տարին չլրացած անձինք, ընտանեկան և կենցաղային բռնության համար հաշվառված անձինք, որպես հանցավոր վարքագծի դրսևորման միջին և բարձր ռիսկայնություն ունեցող գնահատված անձինք։ Նպատակը պետք է լինի ոչ միայն բարձրացնել իրազեկվածությունը, այլև նպաստել վարքագծային դրական փոփոխություններին։ Դրանք պետք է ներկայացնեն մի կողմից՝ հակաիրավական վարքագծի դրսևորման բացասական հետևանքները, մյուս կողմից՝ զոհացմանը նպաստող հնարավոր նախանշանները։ Այս առումով որպես առաջնահերթ ուղղություններ են դիտարկվում թվային անվտանգության ապահովումը, կիբերհանցագործությունների թիրախ դառնալու ռիսկերի ներկայացումը, ընտանեկան և կենցաղային բռնության դրսևորումների վերաբերյալ իրազեկումների անցկացումը, բուլինգի դրսևորման ձևերի վերաբերյալ դասընթացների անցկացումը և այլ ուղղությունները, որոնց առաջնայնությունը բխում է սույն ռազմավարության հիմնադրույթներից։
77. Բոլոր դասընթացների անցկացումը պետք է զուգակցվի նախադասընթացային և հետդասընթացային արդյունավետության գնահատման համակարգերով։ Դրանք պետք է հնարավորություն ընձեռեն վեր հանելու դասընթացների անցկացման իրական արդյունավետությունը և գնահատելու վերջնարդյունքի ազդեցությունն անձի վարքագծի դրական կամ բացասական դրսևորման դինամիկայի վրա։ Այդուհանդերձ, պարբերական բնույթ կրող կրթական ծրագրերն ու իրազեկման արշավները պետք է ենթարկվեն անկախ մոնիթորինգների անցկացման և գնահատման՝ դրանց արդյունավետությունն ու հնարավոր ազդեցությունը մշտադիտարկելու և դրանք պարբերաբար լավարկելու առաջարկություններ ներկայացնելու համար։ Այդպիսի մոնիթորինգների իրականացումը կարող է արտապատվիրակվել քաղաքացիական հասարակության ներկայացուցիչներին։
78. Կրթական այս ուղղությունն ունի ռազմավարական առանցքային նշանակություն և լրացնում է հանցավորության կանխարգելման ինստիտուցիոնալ հենասյունը՝ նպաստելով հանցավորության վաղ կանխարգելմանը, առաջնային և նույնիսկ երկրորդային զոհացման հնարավորությունների նվազեցմանը։ Կրթական ծրագրերը պետք է պարբերական հիմունքներով իրականացվեն ինչպես կրթական հաստատություններում, այդ թվում՝ դպրոցներում, համալսարաններում, շուրջօրյա խնամք տրամադրող կազմակերպություններում, ցերեկային կենտրոններում, այնպես էլ կրթական հաստատություններից դուրս՝ երիտասարդական կենտրոններում, մշակութային տներում և այլ հանրային վայրերում։
79. Այդպիսի դասընթացները պետք է կազմակերպվեն ինչպես հեռավար դասընթացի թեմատիկ մոդուլների մշակման, այնպես էլ հասարակական և միջազգային կազմակերպությունների հետ համագործակցությամբ անցկացվող աշխատաժողովների, վերապատրաստման դասընթացների և իրազեկման արշավների անցկացման միջոցով։ Դրանք պետք է հասարակության լայն շերտերի հասանելի դարձվեն հատկապես թվային և սոցիալական մեդիա հարթակների միջոցով՝ ապահովելով դրանց հասանելիությունը տարբեր սոցիալական և տարիքային խմբերի համար։
80. Իրազեկման աշխատանքների իրականացումը պետք է նաև ուղեկցվի տեսանյութերի, սոցիալական հոլովակների, մուլտիպլիկացիոն ուսուցողական հաղորդումների պատրաստմամբ, որոնք, ելնելով լսարանի տարիքային խմբից, հնարավորինս մատչելի ձևով կներկայացնեն հանցավոր վարքագիծ դրսևորելու բացասական հետևանքները, սոցիալական խնդիրների հաղթահարման ուղիները, զբաղվածության ապահովման հնարավորությունները, զոհացման նախանշանները  և այլն։ 

81. Հանցավորության կանխարգելման համատեքստում ՀՀ ոստիկանության չորս հիմնասյուներն են՝ պարեկային ծառայությունը, քրեական ոստիկանությունը, ոստիկանության գվարդիան և համայնքային ոստիկանությունը, որոնք Հայաստանում կիսում են հանցավորության կանխարգելման առումով ունեցած գործառութային պատասխանատվությունը։
82. Այսպես, 2023 թվականի վերջից Հայաստանում ներդրվել է Պարեկային ծառայության՝ որպես արտաքին ծառայության նոր և ժամանակակից մոդել, որն ունի նոր նյութատեխնիկական հագեցվածություն և ոստիկանական կրթություն ստացած անձնակազմ։ 
83. Բացի այդ, 2022 թվականի հուլիսի 1-ից ուժի մեջ մտած ՀՀ քրեական դատավարության նոր օրենսգրքի պայմաններում արմատապես փոփոխության է ենթարկվել քրեական ոստիկանության համակարգը՝ դառնալով օպերատիվ-հետախուզական գործունեություն (հետաքննություն) իրականացնող մարմին։
84. Ավելին, համայնքային ոստիկանության գործառութային աուդիտի իրականացման արդյունքում 2024 թվականի նոյեմբերի 1-ից հետո վերաիմաստավորվել է համայնքային ոստիկանության գործառութային դերը։
85. Վերջում, վերափոխվել է նաև ոստիկանության զորքերի գործող մոդելը և 2025 թվականի նոյեմբերի 1-ից ուժի մեջ մտած «Ոստիկանության գվարդիայի մասին» Հայաստանի Հանրապետության օրենքով սահմանվել են ոստիկանության գվարդիայի խնդիրներն ու հարկադրանքի միջոցների կիրառման չափորոշիչները՝ համապատասխանեցնելով դրանք Եվրոպայի խորհրդի չափորոշիչներին։
86. ՀՀ ոստիկանության նշված բոլոր հիմնասյուններն ունեն առանցքային նշանակություն Հայաստանում հանցավորության կանխարգելման գործառույթի իրականացման համատեքստում, այդ համատեքստում իրենց ունեցած դերակատարման հստակեցումն ունի հրամայական նշանակություն՝ գործառութային տարանջատման ապահովման և պատասխանատվության հստակեցման համատեքստում։ Այս առումով դերակատարման հստակեցումն անհրաժեշտ է իրականացնել երկու հարթություններում՝ ներհամակարգային և արտահամակարգային եղանակներով՝ որոշակիացնելով նաև փոխհամագործակցային հնարավորությունների կատարելագործման անհրաժեշտությունը։
87. Ներհամակարգային մակարդակում հստակ դիրքավորումը պետք է հնարավորություն ընձեռի ծառայության ներսում՝ ընդհուպ ստորաբաժանումների մակարդակով, իրականացնել գործառութային տարանջատում, ինչը հնարավորություն կընձեռի հատկապես հանցավոր բարդ իրավիճակներում արագ կողմնորոշվել և առաջադրված խնդիրը լուծել։ Օրինակ՝ ոստիկանական շղթայի կազմման դեպքում անձի ձերբակալումը պետք է իրականացնի ոչ թե շղթայի ոստիկաններից մեկը՝ թուլացնելով այդ շղթայի պահման արդյունավետությունը, այլ ստորաբաժանման այլ ծառայող։
88. Արտահամակարգային մակարդակում հստակ դիրքավորումը պետք է հնարավորություն ընձեռի ոստիկանության ծառայությունների միջև համագործակցային միջավայրի արդյունավետ զարգացմանը, որպիսի պայմաններում հանցավորության կանխարգելումը հնարավոր կլինի առավել դյուրին իրականացնել փոխգործակցային միջավայրում՝ ապահովելով արդյունավետ կապը պարեկային ծառայության, քրեական ոստիկանության, ոստիկանության գվարդիայի և համայնքային ոստիկանության միջև։ 
89. Միաժամանակ, կարևոր է, որ հանցավորության կանխարգելման կարողությունների զարգացման համատեքստում ապահովվի նաև ոստիկանության բոլոր հենասյուների ծառայողների համար տեխնիկական միջոցների նույնական բարձր հագեցվածությունը։ Օրինակ՝ թեև պարեկային ծառայության աշխատակիցներն ունեն տեսանկարահանող սարքեր, ոստիկանության գվարդիայի ծառայողները չունեն այդպիսիք։ Վերջիններս նույնպես պետք է օժտվեն այդպիսի սարքերով, ինչը հնարավորություն կընձեռի վերահսկելու և գնահատելու հանցավորության կանխարգելման ուղղությամբ ձեռնարկվող միջոցների արդյունավետությունը՝ դրանց հետագա լավարկման հնարավորությամբ։ Այն հնարավորություն կընձեռի նաև ապահովել Հայաստանի Հանրապետության Ոստիկանության բարեփոխումների ռազմավարության 9.1-րդ կետով նախատեսված՝ խոշտանգումների և վատ վերաբերմունքի այլ ձևերի կանխարգելման նպատակի համալիր իրացման տրամաբանական շարունակությունը։
90. Հանցավարության դեմ պայքարի համատեքստում թե' ներհամակարգային, թե' արտահամակարգային մակարդակներում ոստիկանության բոլոր չորս հենասյուների ծառայողները պետք է լիազոր մարմնի ուսումնական հաստատությունում անցնեն հատուկ պատրաստության և պարբերական վերապատրաստման լսարանային և արտալսարանային դասընթացներ՝ փափուկ հմտությունների զարգացման համար։ Դրանք պետք է հիմնված լինեն մոդելային կրթական դասընթացների վրա՝ հնարավորություն ընձեռելով հնարավորինս պրակտիկ միջավայրում ծառայողների մոտ ձևավորել աստիճանակարգային ստուգաթերթի վրա հիմնված այնպիսի մտածողություն, որը մի կողմից՝ կապահովի ոստիկանության ծառայողի ինքնուրույնությունն ու անհատական պատասխանատվությունը, մյուս կողմից՝ կնպաստի հմուտ ոստիկանների ներգրավմամբ հանցավորության կանխարգելման արդյունավետ համակարգի ձևավորմանը։

91. Հանցավորության կանխարգելման արդյունավետության բարձրացման շրջանակներում պետք է քննարկվի նորարարական տեխնոլոգիաների՝ դեմքի ճանաչման տեխնոլոգիան կիրառելու հնարավորության հարցը՝ անձանց իսկորոշելու կամ նույնականացնելու համար տեսանյութերի (օրինակ՝ տեսահսկման համակարգի) կամ լուսանկարների վրա։ Այս համատեքստում դեմքի ճանաչման տեխնոլոգիական միջոցները կարող են ներառել նաև անձնական տվյալների մշակման հնարավորություններ՝ արհեստական բանականության կամ մեքենայական ուսուցման միջոցով՝ հիմք ընդունելով նաև 2023 թվականի ապրիլի 26-ին ընդունված՝ Իրավապահ գործունեության ոլորտում դեմքի ճանաչման տեխնոլոգիայի կիրառման վերաբերյալ ԵՄ 05/2022 ուղեցույցում, ինչպես նաև այլ միջազգային փաստաթղթերում, այդ թվում՝ Մարդու իրավունքների եվրոպական դատարանի կողմից սահմանված՝ տվյալների մշակման վերաբերյալ առկա չափորոշիչները։
92. Ինչպես ցանկացած կենսաչափական գործընթաց, դեմքի ճանաչումը կարող է կատարել երկու հստակ գործառույթ՝
1) Անձի իսկորոշում՝ որի նպատակն է ստուգել, թե արդյոք նա այն անձն է, ում անունից ներկայանում է: Այս դեպքում համակարգը կհամեմատի նախապես արձանագրված կենսաչափական մոդելը կամ նմուշը (օրինակ՝ կենսաչափական անձնագրում պահված մոդելը կամ նմուշը) մեկ դեմքի հետ, օրինակ՝ անցակետում գտնվող անձի դեմքի մոդելի կամ նմուշի հետ, որպեսզի ստուգի, թե արդյոք դա միևնույն անձն է: Ուստի, այս ֆունկցիոնալությունը հիմնված է երկու մոդելների համեմատության վրա.
2) անձի նույնականացում, որի նպատակն է գտնել անձին մի խումբ անձանց մեջ, կոնկրետ տարածքում, պատկերում կամ տվյալների շտեմարանում: Այս դեպքում համակարգը պետք է մշակի յուրաքանչյուր հավաքված դեմք, որպեսզի գեներացնի կենսաչափական մոդել և հետո ստուգի, թե արդյոք այն համընկնում է համակարգին ծանոթ անձի հետ: Այսպիսով, այս ֆունկցիոնալությունը հիմնված է մեկ մոդելի` մոդելների կամ նմուշների տվյալների շտեմարանի հետ համեմատության վրա (ելակետ): 
93. Դեմքի ճանաչման տեխնոլոգիաները կարող են կիրառվել բացառապես դրանց կիրառումն արտոնող օրենսդրական պատշաճ կարգավորումների առկայության դեպքում՝ ապահովելով մասնավոր կյանքի անձեռնմխելիության իրավունքի նկատմամբ իրականացվող միջամտության բացարձակ անհրաժեշտության և խիստ համաչափության սկզբունքները՝ բացառելով կամայական միջամտության իրականացման և մշտական հսկողության տակ լինելու հնարավոր ընկալման ձևավորումը, նվազագույնի հասցնելով հավաքագրվող տվյալների ընդհանուր ծավալը։
94. Այդուհանդերձ, դեմքի ճանաչման տեխնոլոգիաների կիրառումը պետք է ուղեկցվի միջազգային չափորոշիչներին համապատասխան պատշաճ իրավական երաշխիքների ապահովմամբ, այդ թվում՝ ապահովելով հանրային հասանելիություն տվյալների պաշտպանության ազդեցության գնահատման սկզբունքներին, հատուկ երախիքներ նախատեսելով տվյալների մշակման անվտանգության վերաբերյալ, սահմանելով նաև այդ տեխնոլոգիաների կիրառման նկատմամբ արդյունավետ վերահսկողության համակարգ։

95. Հաշվի առնելով, որ Հայաստանում վերջին տարիներին շեշտակիորեն աճել են թվային միջավայրում կատարվող հանցագործությունների դեպքերը, այդ թվում՝ տուժողների կրկնակի զոհացումները, Հայաստանի համար շարունակում է առաջնահերթ համարվել թվային և կիբերհանցավորության կանխարգելման կարողությունների զարգացումը։ 
96. Այս առումով առանցքային նշանակություն պետք է ունենա թվային սպառնալիքների վերլուծության ժամանակակից մեթոդների կիրառումը։ Այդ նպատակով անհրաժեշտ է լինելու ներդնել`
1) Սպառնալիքների հետախուզման (threat intelligence) համակարգեր, որոնք հնարավորություն կտան իրավապահ մարմիններին իրական ժամանակում ստանալ, վերլուծել և համադրել տվյալներ՝ կիբերհարձակումների նախանշանների, վնասաբեր ծրագրերի և տարածված խարդախության մեխանիզմների վերաբերյալ.
2) Տվյալների հանքայնացման (data mining) մեխանիզմներ, որոնք նաև արհեստական բանականության և մեքենայական ուսուցման գործիքներով  կմշակեն մեծածավալ տվյալներ (big data)՝ բացահայտելու վարքագծային օրինաչափությունները, կեղծ ինքնությունների ձևավորման մեխանիզմները, ֆինանսական խարդախությունների ցանցերը և կիբերհանցավորության նոր միտումները.
3) Բաց աղբյուրների հետախուզության (OSINT) մեթոդաբանությունները, որոնք կուժեղացնեն իրավապահ մարմինների կարողությունները բաց աղբյուրներից (սոցիալական հարթակներ, ֆորումներ, կայքեր, darknet միջավայր) տեղեկատվության հավաքման, վերլուծման և գնահատման ուղղությամբ։
97. Վերոգրյալ հնարավորությունների կիրառման հետ մեկտեղ, պետք է ձևավորել կիբեր միջադեպերի արձագանքման կենտրոնացած տեխնոլոգիական հարթակ, որը կզուգակցվի՝
1) դեպքերի գրանցման միասնական համակարգի (Incident Reporting System) առկայությամբ` ինչպես պետական մարմինների, այնպես մասնավոր կազմակերպությունների համար, հնարավորություն ընձեռելով (ոչ քրեադատավարական իմաստով) հաղորդումներ ներկայացնել թվային տիրույթում առկա կասկածելի ակտիվության վերաբերյալ.
2) Շարունակական մոնիթորինգի կենտրոնի (Security Operations Center – SOC) առկայությամբ՝ պետական համակարգերի և կարևոր ենթակառուցվածքների (օրինակ՝ վճարահաշվարկային մեխանիզմների) անվտանգության վիճակի շուրջօրյա վերահսկման համար.
3) Վաղ նախազգուշացման մեխանիզմների (Early Preventive Measures) առկայությամբ՝ թվային միջավայրից օգտվողներին և համապատասխան մարմիններին արագ տեղեկացնելու հնարավոր սպառնալիքների, լայն տարածում ունեցող արշավների, ֆիշինգային ալիքների կամ ցանցային անոմալիաների մասին.
4) Կիբեր միջադեպերին արձագանքելու ընթացակարգերի (Incident Response Playbooks) ներդրմամբ, որը թույլ կտա իրավասու մարմիններին համակարգված ձևով արձագանքելու սպառնալիքներին:
98. Այս միջոցառումների համակցված կիրառումը և դրանցից օգտվելու հնարավորությունների զարգացումը կստեղծի նպաստավոր պայմաններ ավելի վաղ փուլերում հայտնաբերելու թվային միջավայրում ձևավորվող և զարգացող սպառնալիքները, կանխելու լայնածավալ կիբերհարձակումները և զգալիորեն բարձրացնելու կանխարգելիչ աշխատանքների արդյունավետությունը։
99. Ընդ որում, նկատի ունենալով նշված հանցագործությունների կատարման եղանակների, կիրառվող մեթոդների բարդությունը, լիազոր մարմնի ուսումնական հաստատությունում պետք է իրականացվի կիբերպլոֆիլավորմամբ մասնագետների պատրաստման և վերապատրաստման դասընթացներ, այդ թվում՝ միջազգային փորձագետների ներգրավմամբ՝ ապահովելով որակյալ կադրերի պատրաստումն այս ոլորտում։ Այս առումով պետությունը նաև խրախուսելու է արտասահմանյան կրթական հաստատություններում համապատասխան վերապատրաստման դասընթացների, ինչպես նաև մասնագիտական պրակտիկաների անցման հնարավորությունները։ 

100. Պայմանավորված իրենց լատենտային բնույթով՝ ընտանեկան և կենցաղային բռնության դեպքերի կանխարգելումն իրենից ենթադրում է բարդ աշխատանք, որի կազմակերպումը, լինելով հանցավորության դեմ պայքարում Հայաստանի առաջնահերթություններից, պետք է իրականացվի միջգերատեսչական եղանակով՝ իրավասու մարմինների կարողությունների պարբերական զարգացմամբ։ Հաշվի առնելով այս դեպքերի զգայուն բնույթը, այս առումով հատուկ գործառույթ ունեն համայնքային ոստիկանությունը, տեղական ինքնակառավարման մարմինները, ՀՀ աշխատանքի և սոցիալական հարցերի նախարարության միասնական սոցիալական ծառայությունը, խնամակալության և հոգաբարձության մարմինները, ՀՀ առողջապահության նախարարությունը և կրթական հաստատությունները՝ համատեղ ներդնելով ընտանեկան և կենցաղային բռնության դեպքերի վաղ հայտնաբերման, դրանց օպերատիվ արձագանքման և կանխարգելման մեխանիզմներ։
101. Այս առումով հատկապես կարևոր նշանակություն ունի ընտանեկան և կենցաղային բռնության բարձր ռիսկերի խմբերի (նախկինում հաշվառված բողոքներ, դեպքեր, խոցելի անձանց առկայություն և այլն) նույնացման, այդ թվում՝ նախնական, այդ խմբերի հետ անընդմեջ հաղորդակցության մեջ գտնվելու և օպերատիվ արձագանքելու ընթացակարգերի մշակման և պարբերական լավարկումը։ Ընդ որում, կարևոր է, որ այդ ընթացակարգերը հիմնված լինեն բռնության դրսևորման տեսակների տարբերակման սկզբունքի ապահովման վրա (օրինակ՝ թեև նվազ հավանական, այնուամենայնիվ հնարավոր է, որ անձը ենթարկվում է բացառապես տնտեսական բռնության)։
102. Իրավասու գերատեսչությունների հատուկ ուշադրության ներքո պետք է գտնվեն հատկապես ոստիկանության կողմից կանխարգելիչ հաշվառման վերցված անձինք՝ հաշվառման վերցնելու պահից սահմանելով այդ անձանց մշտադիտարկման համար իրենց հետ աշխատանքների կատարման անհատական պլան և ժամանակացույց։ Այս առումով կատարվող աշխատանքները պետք է հիմնված լինեն անհատականացման սկզբունքի ապահովման և յուրաքանչյուր դեպքով ըստ դրա փաստական հանգամանքների և նախանշանների համակողմանի ուսումնասիրությունների կատարման վրա։ Ըստ այդմ, «Ընտանեկան և կենցաղային բռնության կանխարգելման ու ընտանեկան և կենցաղային բռնության ենթարկված անձանց պաշտպանության մասին» ՀՀ օրենքի 11-րդ հոդվածն ունի արմատական վերանայման կարիք՝ կանխարգելիչ հաշվառման վերցման պահից անձին հաշվառումից հանելը պայմանավորելով ոչ թե հաշվառման պահից մեկ տարին անցնելու հանգամանքի, այլ անհատական պլանի և ժամանակացույցի սահմանմամբ տարվող աշխատանքների արդյունավետության գնահատման և դրանց աստիճանակարգային նվազման սկզբունքի հետ։ Ավելին, «Ընտանեկան և կենցաղային բռնության կանխարգելման ու ընտանեկան և կենցաղային բռնության ենթարկված անձանց պաշտպանության մասին» ՀՀ օրենքի 11-րդ հոդվածի շրջանակներում մեկ տարվա ընթացքում անձի նկատմամբ մեղադրական դատավճռի կայացումը նույնպես չի կարող հիմք լինել անձին հաշվառումից հանելու համար՝ նկատի ունենալով, որ անձի նկատմամբ կարող է նշանակվել ազատությունից զրկելու հետ չկապված պատիժ, որպիսի պարագայում կարող է առկա լինել ընտանեկան կամ կենցաղային բռնության կրկնման հնարավորություն։
103. Միաժամանակ, մեթոդիկայի տեսանկյունից՝ ընտանեկան և կենցաղային բռնության համար կանխարգելիչ հաշվառված անձանց հետ տարվող աշխատանքների շրջանակը չպետք է սահմանափակվի բացառապես բացատրական աշխատանքների իրականացմամբ՝ հատկապես այդպիսի աշխատանքների կատարման հաստատված ստուգաթերթի բացակայության պայմաններում։ Միջազգային փորձի ուսումնասիրությամբ, անհատական պլանի հիմքում պետք է ընկած լինի ընտանեկան և կենցաղային բռնության գործադրմանը հակող գործոնների, նպաստող պայմանների համակողմանի ուսումնասիրությունը, դրանց հիման վրա զեկույցների մշակումը՝ միջճյուղային մասնագետների, այդ թվում՝ հոգեբանների ներգրավմամբ։ Արդյունքում, ընտանեկան և կենցաղային բռնության դեպքերի արդյունավետ կանխարգելման նկատառումներով, մշակվող միջոցառումների անհատական պլանը և ժամանակացույցը պետք է ուղղված լինեն այդ գործոնների չեզոքացմանը, այդ թվում՝ սոցիալական, հոգեբանական աշխատանքների կատարման միջոցով՝ մասնագիտական գործունեությամբ օժանդակելով անձին հաղթահարել կյանքի դժվարին իրավիճակը և անհատական օգնություն ցուցաբերելով։
104. Միաժամանակ, անհրաժեշտ է ներդնել ընտանեկան և կենցաղային բռնության դեպքերի կանխարգելիչ աշխատանքների արդյունավետության գնահատման համակարգ՝ ընտանեկան և կենցաղային բռնության դրսևորման դեպքերով նախաձեռնված բոլոր վարույթների դեպքում իրականացնելով ներքին ուսումնասիրություն՝ վեր հանելու համար այն գործոնները, որոնք օբյեկտիվ կամ սուբյեկտիվ պատճառով, համայնքային ոստիկանության հետ համագործակցությամբ իրականացվող աշխատանքների արդյունքում, հնարավորություն չեն տվել կանխելու այդ դեպքերը։ 

105. Հանցավորության դեմ պայքարի շրջանակներում առաջնահերթությունների շարքում է նաև անչափահասների և 21 տարին չլրացած անձանց մասնակցությամբ հանցավորության կանխարգելումը։ Ուսումնասիրությունները ցույց են տալիս, որ նրանց շրջանում հանցավորության դրսևորման ձևերը հիմնականում արդյունք են լինում այդ խմբերի նկատմամբ ոչ պատշաճ վերահսկողության իրականացման։ 
106. Ըստ այդմ, անչափահասների և 21 տարին չլրացած անձանց հանցավորության կանխարգելման կարողությունների զարգացման տեսանկյունից առանցքային նշանակություն պետք է ունենա դեռևս վաղ փուլերում ռիսկային համարվող խմբերի նույնականացումը, այդ թվում՝ նախնական, ովքեր դպրոց, կրթական հաստատություն կամ զարգացման կենտրոն չեն հաճախում, հաճախելու դեպքում՝ վարքագծային խնդիրների դրսևորմամբ են աչքի ընկնում, չունեն զբաղվածություն, չեն մասնակցում համայնքային ծրագրերի իրականացմանը, գտնվում են սոցիալական, ընտանեկան վատ պայմաններում, և այլն։ 
107. Այս առումով ևս հատուկ գործառույթ ունեն համայնքային ոստիկանությունը, տեղական ինքնակառավարման մարմինները, ՀՀ աշխատանքի և սոցիալական հարցերի նախարարության, խնամակալության և հոգաբարձության մարմինները, ՀՀ առողջապահության նախարարությունը և կրթական հաստատությունները՝ միջգերատեսչական մակարդակով իրենց ջանքերը ներդնելու տեղեկատվության արդյունավետ փոխանցումն ապահովելու և ռիսկային խմբերի հստակեցումն ապահովելու համար։ Դրան պետք է հաջորդի ռիսկային խմբերի հետ անհատական մակարդակում աշխատանքների կատարման զեկույցների մշակումը՝ համապատասխան պլանի և ժամանակացույցի ներկայացմամբ՝ դինամիկ վերահսկողություն իրականացնելով այդ խմբերում ներառված անձանց վարքագծի փոփոխության նկատմամբ։ Այդ աշխատանքներն իրականացմանելիս անչափահասները և 21 տարին չլրացած անձանց պետք է աջակցություն տրամադրվի նաև մասնագիտացած հոգեբանների կողմից։
108. Որպես 2025 թվականի մարտի 5-ին ընդունված «Երիտասարդական քաղաքականության մասին» Հայաստանի Հանրապետության օրենքի ընդունման տրամաբանական շղթայի շարունակություն՝ իրավասու մարմինները տվյալ համայնքի հասարակական կազմակերպությունների հետ մեկտեղ պետք է մշակեն և իրականացնեն ոչ ֆորմալ ծրագրեր՝ աջակցելու պետական երիտասարդական քաղաքականության շրջանակներում ռիսկային խմբերում գտնվող անչափահասներին և 21 տարին չլրացած անձանց երիտասարդական կենտրոնների աշխատանքներին ներգրավվելու ուղղությամբ։ Միաժամանակ, ոչ ֆորմալ ծրագրերը պետք է նաև ուղղված լինեն անչափահասներին և 21 տարին չլրացած անձանց մոտ օրինակելի վարքագիծ դրսևորելու իրազեկվածության բարձրացմանը, արժեքային համակարգի ձևավորմանը, համայնքում ակտիվ քաղաքացիական կյանքին մասնակցելը խթանելուն։
109. Անչափահասների և 21 տարին չլրացած անձանց հանցավորության կանխարգելման շրջանակներում հատուկ ուշադրության պետք է արժանանա դպրոցներում, շուրջօրյա խնամք տրամադրող կազմակերպություններում, ցերեկային կենտրոններում և այլ կրթական հաստատություններում բուլինգի կանխարգելման ուղղությամբ միջոցների ձեռնարկումը։ Այս առումով հակաբուլինգյան կանխարգելիչ միջոցառումները պետք է ներառեն բուլինգի դրսևորման բոլոր հարթությունները՝ ֆիզիկական, վերբալ, սոցիալական, տնտեսական բուլինգի դրսևորումները, ինչպես նաև կիբերբուլինգը։ Պետք է մշակվեն բուլինգի նշանների և ախտանիշների գնահատման ստուգաթերթեր, որոնք հնարավորություն կընձեռեն որոշակիացնելու բուլինգի ենթարկող, ենթարկվող, ինչպես նաև ականատես անձանց։ Միաժամանակ, այս առումով հատուկ ուշադրության կենտրոնում պետք է պահվեն խոցելի վիճակում գտնվող անձինք, այդ թվում, բայց ոչ միայն հաշմանդամություն ունեցող կամ կրթության առանձնահատուկ պայմանների կարիք ունեցող սովորողները, ազգային փոքրամասնությունների ներկայացուցիչները, փախստականները, այլ ազգության, մշակույթի, դավանանքի կրողները։ Արդյունավետ կանխարգելման նկատառումներից ելնելով վերահսկողության առարկա պետք է դարձվեն հատկապես դպրոցների «անտեսանելի տարածքները», որտեղ դպրոցի անձնակազմը կամ այլ մեծահասակ անձինք որպես կանոն չեն լինում, ներառյալ՝ խաղահրապարակներ, բակային տարածքներ, միջանցքներ, հանդերձասրահներ և այլն։
110. Անչափահասների շրջանում հանցավորության կանխարգելման ծրագերի մշակումը պետք է իրականացվի 2025 թվականի հոկտեմբերի 22-ին ընդունված՝ «Երեխայի իրավունքների և երեխայի պաշտպանության համակարգերի մասին» Հայաստանի Հանրապետության օրենքով նախատեսված երաշխիքների հաշվառմամբ՝ երեխայի իրավունքների պաշտպանության ազգային խորհրդի հետ համագործակցությամբ։
111. Միաժամանակ, անհրաժեշտ է ներդնել անչափահասների և 21 տարին չլրացած անձանց նկատմամբ իրականացված աշխատանքների արդյունավետության գնահատման համակարգ՝ այդ աշխատանքները սկսելուց հետո տեղի ունեցած բուլինգի, հակաիրավական, հանցավոր դեպքերով իրականացնելով ներքին ուսումնասիրություն՝ վեր հանելու համար այն գործոնները, որոնք օբյեկտիվ կամ սուբյեկտիվ պատճառով հնարավորություն չեն տվել կանխելու այդ դեպքերը։ 

112. Հանցավորության կանխարգելման համատեքստում Հայաստանի առաջնահերթությունների շարքին է դասվում նաև տուժածների հայտնաբերման և նրանց կրկնակի զոհացման կանխարգելման կարողությունների զարգացումը։ Գործնականում հանդիպում են դեպքեր, երբ հանցագործություններից տուժած անձինք ժամանակին չեն դիմում իրավասու մարմիններին՝ կանխարգելիչ միջոցառումներ իրականացնելու համար։ Այդպիսի իրավիճակներում տուժած անձինք նաև իրենց դնում են կրկնակի զոհացման վտանգի առաջ՝ հատկապես, երբ փորձում են դիմել հանցանքի բացահայտման և իրենց պատճառված վնասի հատուցման այլընտրանքային ճանապարհների (Օրինակ՝ հաճախ անձինք դառնում են խարդախության զոհ՝ ներդրումների կատարման լույսի ներքո կորցնելով գումարներ, հետագայում չեն դիմում իրավապահ մարմինների, այլ սոցիալական ցանցերում առկա, որպես կանոն օտարալեզու գովազդի հիման վրա դիմում են անձանց, ովքեր իրավաբանական օգնության լույսի ներքո խոստանում են հաստատապես վերադարձնել իրենցից վերցված գումարը՝ առանց իրավապահ մարմիններին դիմելու՝ հետագայում ենթարկվելով կրկնակի զոհացման)։ 
113. Նման պայմաններում առանցքային նշանակություն ունի հանցավոր արարքներից տուժածների հայտնաբերումը` սոցիալական աշխատողների, համայնքային ոստիկանության ծառայողների, տեղական ինքնակառավարման մարմինների համատեղ համագործակցության շրջանակներում։ Այս առումով տարվող աշխատանքը հատկապես պետք է կենտրոնանա այնպիսի զգայուն բնույթ կրող հանցագործություններով տուժածների հայտնաբերմանը, ինչպիսիք են՝ խարդախությունը, թրաֆիքինգը, ընտանեկան և կենցաղային բռնությունը, սեռական ազատության և անձեռնմխելիության դեմ ուղղված հանցագործությունները, և այլն։ Այս նպատակին հասնելու համար պետք է մշակվի հանցագործությունից տուժելու ռիսկերի գնահատման մեթոդաբանություն, որը միջգերատեսչական մակարդակով փոխանցվող տեղեկատվության գնահատման հիման վրա պետք է հայտնաբերի տուժողներին և ցույց տա մասնագիտական աջակցություն՝ կանխարգելելով տուժողների կրկնակի զոհացման հնարավորությունը։
114. Միաժամանակ, կարևոր նշանակություն ունի նաև ոստիկանության ծառայողների և սոցիալական աշխատողների փափուկ հմտությունների զարգացումը՝ զգայուն խմբերի շփման առանձնահատկությունների, շփման ընթացքում մասնագիտական առումով հարցերի ճիշտ ընտրության վերաբերյալ՝ հաշվի առնելով իրենց զգայուն վիճակը (Օրինակ՝ խոսակցությունների ընթացքում զերծ պահել տուժածներին հանցանքից տուժելու հանգամանքների վերաբերյալ մեղադրական բնույթի հարցադրումներ անելուց)։ Հատուկ պատրաստման և պարբերական վերապատրաստման անցկացումը, ինչպես նաև զգայուն խմբերի հետ շփման առանձնահատկությունների ուղեցույցի պատրաստումը պետք է լինեն այս նպատակին հասնելու եղանակները։

115. Թերևս գաղտնիք չէ, որ հանցավորության կանխարգելման արդյունավետությունն ուղիղ համեմատական է տեղական և միջազգային կազմակերպությունների հետ ունեցած արդյունավետ համագործակցությանը։ 
116. Ուստի, Հայաստանի Հանրապետությունը պետք է այս առումով շարունակի ինչպես ազգային կազմակերպությունների, քաղաքացիական հասարակության ներկայացուցիչների, այնպես էլ միջազգային կազմակերպությունների հետ համագործակցությամբ հանցավորության կանխարգելման միասնական օրակարգի ձևավորման ուղղությամբ ներդրվող ջանքերի շարունակական զարգացմանը, հանցավորության կանխարգելման փորձի փոխանակման ծրագրերին մասնակցելը, տեղեկատվության փոխանակման հնարավորություններին մասնակցելը և առհասարակ՝ դյուրին միջավայր ձևավորելը հանցավորության դեմ պայքարում։ 
117. Այս համատեքստում կարևոր է նպաստել Հայաստանի Հանրապետության կողմից Եվրոպական հանցավորության կանխարգելման ցանցի հետ համագործակցությունը՝ կիրառելու Եվրոպական միության երկրներում հանցավորության կանխարգելման առումով արդեն իսկ փորձարկված մեթոդներն ու միջոցները։

118. Սոցիալական վերաինտեգրման և կրկնահանցագործության նվազեցման մոդելային ռազմավարություններով (Կիոտոյի մոդելային ռազմավարություններ)  խրախուսվում է ակտիվ միջոցառումների ձեռնարկումը կալանքը որպես խափանման միջոց կիրառելու ուղղությամբ՝ նպատակ ունենալով կանխելու կրկնահանցագործությունների կատարումը։ Միաժամանակ, պահանջվում է ներդնել աջակցության ծրագրեր, այդ թվում՝ հոգեբանական, ինչպես քրեակատարողական հիմնարկում կալանքի տակ գտնվող անձանց, այնպես էլ կալանքից ազատված անձանց՝ հատկապես հարաբերականորեն երկար ժամանակահատված կալանքի տակ գտնվելուց հետո։ Նշված գործիքների կիրառումը պետք է ուղղված լինի ի սկզբանե մեղադրյալներին հնարավորինս հեռու պահելուն քրեակատարողական հիմնարկների միջավայրից, իսկ այնտեղ հայտնվելու դեպքում՝ աջակցելու զերծ մնալ հանցանքի կատարման մեջ ներգրավելուց։
119. Մարդու իրավունքների պաշտպանն իր գործունեության, մարդու իրավունքների և ազատությունների պաշտպանության վիճակի մասին 2024 թվականի տարեկան հաղորդմամբ ընդգծել է, որ hաշվի առնելով այլընտրանքային խափանման միջոցների համեմատությամբ կալանք խափանման միջոցի կիրառման բացասական դինամիկան, Պաշտպանը մտահոգիչ է համարել նշված խափանման միջոցի կիրառման լայն տարածում ունեցող պրակտիկան և վերահաստատել իր դիրքորոշումն առ այն, որ անհրաժեշտ է համակարգային քայլեր ձեռնարկել օրենսդրական կառուցակարգերի լիարժեք կենսագործման, նվազագույնի սկզբունքով առաջնորդվելու և կալանք խափանման միջոցի՝ որպես բացառիկ միջոց կիրառելու, կալանքի շարունակականության պրակտիկան միջազգային և ներպետական դատական ատյանների չափանիշներին համահունչ դարձնելու, հիմնավոր և բավարար հիմքերի բացակայության պայմաններում կալանքի կիրառման դեպքերը բացառելու և կալանքի տակ գտնվող անձանց մասնակցությամբ քրեական վարույթներն առաջնահերթ քննելու ուղղությամբ պատշաճ ջանասիրություն դրսևորելու նպատակով: Պատկերը հատկապես մտահոգիչ է այն համատեքստում, որ այս պահին ՀՀ քրեակատարողական հիմնարկներում պահվող կալանավորված անձանց թիվը գերազանցում է դատապարտյալների թվին (ընդհանուր՝ 2686 անձանցից 1401-ը կալանավորներ են, 1285-ը՝ դատապարտյալներ)։
120. Վերոգրյալի պայմաններում, անհրաժեշտ է իրավասու մարմինների, այդ թվում՝ Հայաստանի Հանրապետության արդարադատության նախարարության, պրոբացիոն ծառայության, քրեակատարողական ծառայության, Հայաստանի Հանրապետության քննչական կոմիտեի, Հայաստանի Հանրապետության հակակոռուպցիոն կոմիտեի, Հայաստանի Հանրապետության ազգային անվտանգության ծառայության, Հայաստանի Հանրապետության ներքին գործերի նախարարության, Հայաստանի Հանրապետության դատախազության և դատական համայնքի ներկայացուցիչների հետ համագործակցությամբ, ինչպես նաև հասարակական կազմակերպությունների ներգրավմամբ մշակել այլընտրանքային խափանման միջոցների կիրառման ստուգաթերթ, որով առաջարկվող պահանջների պահպանման դեպքում անձի նկատմամբ կալանավորումը որպես բացառիկ խափանման միջոց կիրառվել չի կարող (օրինակ՝ առաջին անգամ միջին ծանրության հանցանքի կատարման մեջ մեղադրվող անձի նկատմամբ կալանավորումը որպես խափանման միջոց կիրառվել չի կարող)։ Ստուգաթերթի մշակումը պետք է զուգորդվի համապատասխան ուղեցույցի մշակմամբ, որտեղ կներառվեն խափանման միջոցների կիրառման ժամանակ հաշվի առնվող հանգամանքները, որոնք իրենց ազդեցությունն են ունենալու խափանման միջոցների համակարգում աստիճանակարգային եղանակով անձի ազատության իրավունքին նվազ միջամտություն իրականացնելու սկզբունքով խափանման միջոցի ընտրության նկատմամբ։ Այն պետք է մշակվի հիմք ընդունելով նաև անձանց ազատության իրավունքի խախտման վերաբերյալ Հայաստանի Հանրապետության դեմ կայացված Մարդու իրավունքների եվրոպական դատարանի վճիռներով արձանագրված իրավական դիրքորոշումները՝ նպատակ հետապնդելով նաև լուծել միջազգային դատարանի կողմից Հայաստանում կալանավորումը որպես խափանման միջոց կիրառելու կապակցությամբ ձևավորված համակարգային խնդիրը։
121. Վերոգրյալի հետ մեկտեղ, բացառիկ դեպքերում անձի նկատմամբ կալանավորումը որպես խափանման միջոց կիրառելու և անձին քրեակատարողական հիմնարկում տեղավորելու դեպքում, մեղադրյալի՝ քրեակատարողական հիմնարկ մուտք գործելու պահից պետք է քրեակատարողական ծառայությունը պրոբացիայի ծառայության հետ համագործակցությամբ մշակի մեղադրյալի հետ անմիջական աշխատանքի պլան, այդ թվում՝ հոգեբանի և սոցիալական աշխատողի ներգրավմամբ։ Թեև ներկայումս գործող օրենսդրությամբ պրոբացիոն ծառայությունն առավելապես զբաղվում է ազատությունից զրկելու հետ չկապված խափանման միջոցների նկատմամբ վերահսկողության իրականացմամբ, սակայն իսկզբանե համատեղ մշակված ծրագիրը հնարավորություն կընձեռի հետագայում՝ այլընտրանքային խափանման միջոցների կիրառման դեպքում, ապահովել պրոբացիոն ծառայության կողմից անհատական պլանի շարունակական իրագործումը։ 
122. Մեղադրյալին տրամադրվող աջակցությունը պետք է շարունակվի նաև հետագայում՝ մեղադրյալին կալանքից ազատելիս և/կամ նրա նկատմամբ այլընտրանքային խափանման միջոցներ կիրառելիս։ Նպատակը պետք է լինի մեղադրյալի շարունակական անազատության մեջ քրեակատարողական հիմնարկում գտնվելուց հետո նրան հնարավոր աջակցություն տրամադրելը։ Միաժամանակ, այդպիսի պլանը պետք է նաև զուգակցվի մեղադրյալի՝ մինչ քրեակատարողական հիմնարկ մուտք գործելը և հիմնարկ մուտք գործելուց հետո նրա վարքագծի պարբերական գնահատման ստուգաթերթի լրացմամբ՝ գնահատելով ձեռնարկված միջոցառումների արդյունավետությունը։
123. Նշված համալիր միջոցառումների իրականացման պայմաններում, միջազգային չափորոշիչներին համապատասխան, հնարավոր կլինի մեղադրյալներին հնարավորինս զերծ պահել քրեակատարողական հիմնարկի միջավայրից, իսկ այդպիսի միջավայրում հայտնվելու դեպքում՝ դինամիկ վերահսկողություն իրականացնել մեղադրյալի նկատմամբ և անհատականացման սկզբունքով աշխատել իր հետ՝ հնարավոր հանցավոր վարքագծի դրսևորման ռիսկերը նվազեցնելու համար։

124. Սոցիալական վերաինտեգրման և կրկնահանցագործության նվազեցման մոդելային ռազմավարություններով (Կիոտոյի մոդելային ռազմավարություններ)  խրախուսվում է ազատությունից զրկելու հետ չկապված պատիժների նշանակումը, հնարավորության դեպքում, նույնիսկ կրկնակի հանցագործություն կատարած անձանց նկատմամբ՝ անձանց քրեակատարողական հիմնարկների միջավայրից զերծ պահելու և կրկնակի հանցագործություն կատարելու ռիսկերը չեզոքացնելու համար, դրանով իսկ նպաստելով կրկնակի հանցագործության կատարման ռիսկերի չեզոքացմանը, ազատությունից զրկելու հետ կապված պատիժը փոխարինելով անձի նկատմամբ իրականացվող խիստ վերահսկողությամբ։
125. Այդ համատեքստում խորհուրդ է տրվում նաև ձեռնպահ մնալ առանց անհրաժեշտության կարճաժամկետ ազատությունից զրկելու հետ կապված պատիժներ նշանակելուց։ Ըստ այդմ, պետության կողմից որդեգրվող պատժողական քաղաքականությունը չպետք է հիմնված լինի անձի նկատմամբ ազատությունից զրկելու հետ կապված պատժի նշանակումը խրախուսելու սկզբունքի վրա։
126. Մեղադրյալների նկատմամբ պատժի նշանակումը պետք է հիմնված լինի իր անձի գնահատման վերաբերյալ ներկայացված վերլուծությունների վրա, որոնք հնարավորինս համապարփակ տեղեկատվություն կներկայացվնեն այդ անձի նկատմամբ ազատությունից զրկելու հետ կապված պատժի կիրառման նպատակահարմարության վերաբերյալ։ Այս առումով կարևոր է, որ անձի նկատմամբ պատժի նշանակումը հիմնված լինի համապատասխան զեկույցի կազմման վրա, որտեղ հանցանքի կատարման շարժառիթների, իր անձը բնութագրող հատկանիշների, հոգեկան առողջության խնդիրների, տուժողին վնասի պատճառման ամբողջական պատմության, ընտանեկան դրության, ընտանեկան հարաբերությունների, խնամքին գտնվող անձանց, սոցիալական հատկանիշների վեր հանմամբ հնարավոր կլինի դատավորի համար համակողմանի գնահատման ենթարկել մեղադրյալի անձը։ Միաժամանակ, զեկույցը պետք է դատարանին հնարավորություն ընձեռի նաև մեղադրյալի նկատմամբ պատժի նշանակմամբ որոշակի պարտականություններ սահմանելիս գնահատել համապատասխան ծրագրերի և ռեսուրսների առկայության հարցը, ինչը հնարավորություն կընձեռի ապահովել անձի լիարժեք վերաինտեգրումը հասարակության մեջ։
127. Ներկայումս գործող «Պրոբացիայի մասին» Հայաստանի Հանրապետության օրենքով պրոբացիայի ծառայողների կողմից դատավորներին օժանդակություն ցույց չի տրվում անձի նկատմամբ պատժի նշանակման հարցը լուծելիս։ Վերջիններս զեկույց են կազմում միայն անձի նկատմամբ պատիժը պայմանականորեն չկիրառելու, պատիժը կրելուց պայմանական վաղաժամկետ ազատելու, պատիժն ավելի մեղմ պատժով փոխարինելու կամ պատիժը հետաձգելու հարցերի քննարկման շրջանակներում։ 
128. Այնինչ, մինչ պատժի նշանակման հարցի քննարկումը ևս պրոբացիայի ծառայությունը կարող է ունենալ առանցքային դերակատարում՝ աջակցելով դատարանին պատժի նշանակման համատեքստում ցուցաբերել անհատականացված մոտեցում՝ զերծ պահելու համար մեղադրյալին հետագայում հանցավոր վարքագծի կրկնակի դրսևորում ցուցաբերելուց, ինչը ևս նախատեսված է Կյոտոյի մոդելային ռազմավարություններով։ Նշվածը հնարավորություն կընձեռի նաև պրոբացիոն ծառայությանն իրականացնել շարունակական համալիր վերահսկողություն անձի վարքագծի նկատմամբ՝ հետագայում ներկայացնելով նաև զեկույցներ՝ անձին պատժից ազատելու հարցերի վերաբերյալ։ Բացի այդ, նշված զեկույցների կազմումը նաև կաջակցի պետական պատժողական քաղաքականության միասնականության և դրա կանխատեսելիության ապահովմանը։ 
129. Նշված գործառույթի պատշաճ իրագործումն ապահովելու համար պրոբացիայի ծառայողները պետք է անցնեն կիրառման ենթակա միջազգային չափանիշների վերաբերյայլ հատուկ դասընթացներ և վերապատրաստումներ՝ պրոբացիայի ծառայությունը դիրքավորելով որպես պետական պատժողական քաղաքականության ձևավորմանն աջակցող մասնագիտական կառույց։
130. Միաժամանակ, պարբերական հիմունքներով պետք է իրականացվի դատարաններին ներկայացվող զեկույցների շարունակական լավարկում և դրանց հիման վրա նշանակվող պատիժների մշտադիտարկում՝ գնահատելու համար կիրառվող սկզբունքների արդյունավետությունը։
131. Այսպիսով, նշված համալիր միջոցառումների կիրառումը հնարավորություն կընձեռի խթանել այլընտրանքային պատիժների նշանակումը՝ խրախուսելով անձանց քրեակատարողական հիմնարկների միջավայրից զերծ պահելը, հնարավորության դեպքում, նույնիսկ կրկնակի հանցագործություն կատարած անձանց, դրանով իսկ նպաստելով կրկնակի հանցագործության կատարման ռիսկերի չեզոքացմանը, ազատությունից զրկելու հետ կապված պատիժը փոխարինելով անձի նկատմամբ իրականացվող խիստ վերահսկողությամբ։

132. Կրկնահանցագործությունների կանխարգելման նկատառումներով առանցքային նշանակություն ունի այլընտրանքային պատիժների կատարման գործընթացում ներգրավված մարմինների կարողությունների հզորացման ապահովումը։ Մասնավորապես, այլընտրանքային պատիժների կատարման նկատմամբ վերահսկողության իրականացումը չպետք է սահմանափակվի զուտ դատապարտյալի վարքագծի վերահսկողությամբ, այլ պետք է ընդգրկի նաև դատապարտյալի կողմից հանցանքի կատարման ռիսկերի գնահատումն ու դրանց չեզոքացումը, հոգեբանական և բժշկական աջակցության ծրագրերի տրամադրումը։ Այն պետք է հիմնված լինի դատապարտյալին դրական վարքագիծ դրսևորելուն մոտիվացնելու սկզբունքի վրա, աջակցելով հանցանքի կատարմանը նպաստող գործոնների չեզոքացմանը։
133. Այս առումով «Պրոբացիայի մասին» Հայաստանի Հանրապետության օրենքը և Հայաստանի Հանրապետության քրեակատարողական օրենսգիրքը չեն նախատեսում մանրամասն կարգավորումներ՝ ապահովելու համար այլընտրանքային պատիժ կրող անձանց նկատմամբ արդյունավետ վերահսկողության սահմանումը։ Որպես կանոն՝ վերահսկողության իրականացումը սահմանափակվում է բացառապես պատժի կատարումն ապահովելով, ինչպես նաև անձին հաշվառումից հանելով պատիժը կրելու պահից (օրինակ՝ տուգանք պատժատեսակի նշանակման դեպքում, անձի հետ անհատկան աշխատանքների տարման և վերասոցիալականացման ապահովման կարգավորումներ սահմանված չեն, անձը տուգանքը վճարելու պահից անմիջապես հետո հանվում է հաշվառումից և դրանով ավարտվում է պատժի կրումը)։ Մինչդեռ, նշված մոտեցումը չի համապատասխանում կրկնահանցագործության կանխարգելման միջազգային չափորոշիչներին, որոնք կարևորում են այլընտրանքային պատժի դատապարտված անձանց հետ անհատական հիմունքներով աշխատանքների կատարումը՝ չեզոքացնելու համար նրանց կողմից կրկնակի հանցագործության կատարման հնարավորությունները։ Այլ կերպ, այլընտրանքային պատժի կատարման նկատմամբ մեխանիկական վերահսկողության իրականացման մոտեցումից պետք է անցում կատարել անհատականացման սկզբունքի վրա հիմնված վերահսկողության իրականացման մոդելին։ Այն իրապես հնարավորություն կընձեռի զսպելու անձի կողմից ոչ իրավաչափ վարքագծի դրսևորման կրկնակի հնարավորությունները։
134. Այս առումով այլընտրանքային պատժի դատապարտված անձանց նկատմամբ, ելնելով կատարված հանցանքի բնույթի, առանձնահատկություններից, անձի ռիսկայնության աստիճանից, պետք է նաև դրվեն լրացուցիչ պարտականություններ, որոնք կլինեն համաչափ, իրատեսական և անհատականացված։ Միաժամանակ, անձի նկատմամբ այդպիսի պարտականությունների սահմանումը պետք է ճկուն վերանայման ենթարկելու մեխանիզմների կիրառմամբ զուգորդվի՝ հնարավորություն ընձեռելով դինամիկ վերահսկողություն իրականացնել անձի վարքագծային փոփոխությունների և հակումների նկատմամբ։ Բացի այդ, դատապարտյալի հետ անհատականացված մակարդակում պետք է բացատրվի պարտականությունների պատշաճ կատարման կարևորությունը։
135. Միաժամանակ, դատապարտյալի կողմից իր վրա դրված պարտականությունների չկատարումը կամ դրանց խախտումները պետք է դառնան անհատական ուսումնասիրության առարկա՝ զերծ մնալով մեխանիկական եղանակով դատապարտյալների նկատմամբ առավել խիստ ներգործության միջոցների կիրառումից։ Յուրաքանչյուր իրավիճակ պետք է ենթարկվի պատշաճ ուսումնասիրության՝ ապահովելով արդարացի, արդյունավետ և համաչափ միջոցների կիրառման հստակ քաղաքականություն։
136. Վերոգրյալի հետ մեկտեղ, պետք է զերծ մնալ նաև ցածր ռիսկայնություն ունեցող անձանց նկատմամբ խիստ վերահսկողության սահմանումից, այդ մոտեցման կիրառումը ևս կարող է բարձրացնել կրկնակի հանցանքի կատարման ռիսկայնությունը։
137. Այսպիսով, այլընտրանքային պատիժների նկատմամբ վերահսկողության իրականացման մոդելի արմատական վերանայման արդյունքում հնարավոր կլինի բարձրացնել այլընտրանքային պատիժների կիրառմամբ դատապարտված անձանց կողմից կրկնահանցագործությունների կատարման հնարավորությունները։

138. Կրկնահանցագործությունների կանխարգելման նպատակով անհրաժեշտ է մշակել և իրականացնել համալիր, բազմամակարդակ ծրագրեր, որոնք կուղղվեն հանցանքի կատարման բուն և ուղեկցող պատճառների բացահայտմանը և չեզոքացմանը՝ ինչպես քրեակատարողական հիմնարկներում պատիժ կրող, այնպես էլ այլընտրանքային պատժի դատապարտված անձանց համար։ Ծրագրերը պետք է միտված լինեն ոչ միայն պատժի իրականացմանը, այլև դատապարտված անձանց սոցիալական վերականգնմանն ու հասարակության մեջ լիարժեք վերասոցիալականացմանը։
139. Ծրագրերի հիմքում պետք է դրվի դատապարտված անձի անհատական կարիքների և ռիսկերի գնահատումը՝ ներառյալ սոցիալ-տնտեսական վիճակը, կրթական մակարդակը, հոգեբանական առանձնահատկությունները, կախվածությունների առկայությունը, ընտանեկան միջավայրը և նախկին վարքագծային դրսևորումները։ Այդ գնահատման հիման վրա ծրագրերը պետք է ուղղված լինեն՝
1) անհատականության զարգացմանը և ինքնագիտակցության բարձրացմանը.
2) սոցիալական և քաղաքացիական հմտությունների ձևավորմանը.
3) աշխատանքային և մասնագիտական կարողությունների զարգացմանը.
4) հանցավոր վարքագծի ձևավորմանը նպաստող գործոնների նվազեցմանը կամ վերացմանը։
140. Այդ նպատակով դատապարտված անձինք պետք է ներգրավվեն ֆորմալ և ոչ ֆորմալ կրթական ծրագրերում, մասնագիտական ուսուցման և վերապատրաստման դասընթացներում, ինչպես նաև հոգեբանական աջակցության, կոնֆլիկտների խաղաղ լուծման, կյանքի հմտությունների և պատասխանատու վարքագծի զարգացմանն ուղղված ծրագրերում։ Առանձնահատուկ ուշադրություն պետք է դարձնել երիտասարդների, առաջին անգամ դատապարտվածների և սոցիալական խոցելի խմբերի ներկայացուցիչների համար հատուկ ծրագրերի մշակմանը։
141. Ծրագրերի մշակումը և իրականացումը պետք է իրականացվի միջգերատեսչական համագործակցության շրջանակում՝ ներգրավելով արդարադատության, աշխատանքի և սոցիալական հարցերի, կրթության, առողջապահության ոլորտների լիազոր մարմիններին, ինչպես նաև տեղական ինքնակառավարման մարմիններին։ Միաժամանակ անհրաժեշտ է ապահովել քաղաքացիական հասարակության կազմակերպությունների, մասնագիտական միավորումների և փորձագիտական շրջանակների գործուն մասնակցությունը՝ ծրագրերի որակը և արդյունավետությունը բարձրացնելու նպատակով։
142. Առանձնահատուկ կարևոր է մասնավոր հատվածի ներգրավումը վերականգնողական ծրագրերի իրականացման գործընթացում՝ ստեղծելով համագործակցության մեխանիզմներ գործատուների հետ։ Դա պետք է ուղղված լինի պատժից ազատվող կամ այլընտրանքային պատիժ կրող անձանց զբաղվածության ապահովմանը՝ նրանց մասնագիտական կարողություններին և շուկայի պահանջներին համապատասխան, այդ թվում՝ սոցիալական ձեռնարկատիրության և խրախուսիչ մեխանիզմների կիրառման միջոցով։
143. Ծրագրերի արդյունավետ իրականացումը պետք է ներառի դատապարտված անձանց ընտանիքի անդամների և սոցիալական շրջապատի հետ կապերի վերականգնումն ու ամրապնդումը։ Ընտանիքի մասնակցությունը պետք է դիտարկվի որպես վերասոցիալականացման կարևոր գործոն՝ նպաստելով սոցիալական աջակցության ձևավորմանը և հանցավոր վարքագծի կրկնության ռիսկերի նվազեցմանը։
144. Վերականգնողական և վերասոցիալականացման ծրագրերը, անկախ իրականացման վայրից՝ համայնքում կամ քրեակատարողական հիմնարկներում, պետք է լինեն ապացուցողահեն և պարբերաբար գնահատվեն՝ արդյունավետության, ազդեցության և կայունության տեսանկյունից։ Ծրագրերի մշակման և իրականացման ընթացքում անհրաժեշտ է հաշվի առնել դատապարտված անձանց տարիքը, սեռը, մշակութային առանձնահատկությունները, առողջական վիճակը և այլ անհատական գործոններ՝ ապահովելով խտրականությունից զերծ և մարդակենտրոն մոտեցում։
145. Ծրագրերի արդյունքների մոնիթորինգի և գնահատման նպատակով պետք է սահմանվեն ստուգաթերթեր, որոնց միջոցով կգնահատվեն կրկնահանցագործության զսպման հնարավորությունները՝ հաշվի առնելով դատապարտյալների զբաղվածության ցուցանիշի աճը, սոցիալական ինտեգրման աստիճանը և իրականացվող ծրագրերում ունեցած ներգրավվածության շարունակականությունը։

146. [bookmark: _heading=h.dshyskol8h1i]Ռազմավարության և դրանից բխող գործողությունների ծրագրի պատշաճ իրականացումը մշտադիտարկելու և գնահատելու նպատակով Հայաստանի Հանրապետության վարչապետի որոշմամբ ստեղծվում է Համակարգող խորհուրդ՝ Հայաստանի Հանրապետության ներքին գործերի նախարարի նախագահությամբ։ Համակարգող խորհրդի կազմում ընդգրկվում են Աշխատանքի և սոցիալական հարցերի նախարարի տեղակալը, Արդարադատության նախարարի տեղակալը, Արտաքին գործերի նախարարի տեղակալը, Առողջապահության նախարարի տեղակալը, Բարձր տեխնոլոգիական արդյունաբերության նախարարի տեղակալը, Կրթության, գիտության, մշակույթի և սպորտի նախարարի տեղակալը, Ներքին գործերի նախարարի տեղակալը, Պաշտպանության նախարարի տեղակալը, Տարածքային կառավարման և ենթակառուցվածքների նախարարի տեղակալը, Գլխավոր դատախազի տեղակալը, Քննչական կոմիտեի նախագահի տեղակալը, Հակակոռուպցիոն կոմիտեի նախագահի տեղակալը,  Պետական եկամուտների կոմիտեի նախագահի տեղակալը, Ազգային անվտանգության ծառայության, Մարդու իրավունքների պաշտպանի աշխատակազմի, Վարչապետի աշխատակազմի քաղաքացիական ծառայության գրասենյակի, Կենտրոնական բանկի, Վիճակագրական կոմիտեի, Երևանի քաղաքապետարանի, Հայաստանի Հանրապետության Արդարադատության նախարարության պրոբացիոն ծառայության, քրեակատարողական ծառայության ներկայացուցիչները։ 
147. [bookmark: _heading=h.8k8fvmv0wtwr]Համակարգող խորհրդի կազմում մրցութային կարգով ընդգրկվում են նաև առնվազն 5 հասարակական կազմակերպությունների ներկայացուցիչներ, որոնց ներկայացվող պահանջները և ներգրավման կարգը սահմանվում են Հայաստանի Հանրապետության վարչապետի որոշմամբ։ Համակարգող խորհրդի նիստին որպես հրավիրյալ անձինք կարող են մասնակցել նաև Ազգային ժողովի պատգամավորներ, այլ պետական մարմինների և միջազգային կազմակերպությունների ներկայացուցիչներ։ 
148. [bookmark: _heading=h.g1ipurqowskn]Համակարգող խորհրդի նիստերը գումարվում են առնվազն յուրաքանչյուր եռամսյակը մեկ անգամ։ Համակարգող խորհրդի գործունեության կարգը սահմանվում է Հայաստանի Հանրապետության վարչապետի որոշմամբ։ 
149. [bookmark: _heading=h.5kd89flfcax9]Յուրաքանչյուր կիսամյակի ավարտին հաջորդող ամսվա առաջին 3 աշխատանքային օրվա ընթացքում Ռազմավարությունից բխող գործողությունների ծրագրով նախատեսված գործողությունները համակատարող պետական մարմինները պատասխանատու մարմնին են ներկայացնում յուրաքանչյուր գործողության կատարման ընթացքի վերաբերյալ հաշվետվությունը։ Պատասխանատու կատարող պետական մարմինները 3 աշխատանքային օրվա ընթացքում ամփոփում են յուրաքանչյուր գործողության կատարման առնչությամբ առկա տեղեկատվությունը և Ներքին գործերի նախարարություն են ներկայացնում գործողությունների կատարման վերաբերյալ հաշվետվությունը։ Ներքին գործերի նախարարությունը յուրաքանչյուր կիսամյակի ավարտին հաջորդող 15 աշխատանքային օրվա ընթացքում կազմում է Ռազմավարությունից բխող գործողությունների ծրագրի կատարման կիսամյակային հաշվետվությունը, որը հաստատվում է Համակարգող խորհրդի գրավոր կամ բանավոր նիստում։
150. [bookmark: _heading=h.2kcd95mf6uf8]Ռազմավարությունից բխող գործողոթյունների ծրագրի կատարման տարեկան հաշվետվությունը կազմվում և հաստատվում է սույն Ռազմավարության 3.8-րդ կետով սահմանված սկզբունքի հաշվառմամբ։ Տարեկան և կիսամյակային հաշվետվությունները ներկայացվում են Հայաստանի Հանրապետության վարչապետի աշխատակազմ, ինչպես նաև հրապարակվում են Ներքին գործերի նախարարության պաշտոնական կայքում։ 
151. [bookmark: _heading=h.jk8k3ndqg21m][bookmark: _heading=h.ezb3k9bww4h7]Համակարգող խորհուրդը յուրաքանչյուր տարվա վերջում՝ տարեկան հաշվետվության հաստատման հետ մեկտեղ կարող է առաջարկներ ներկայացնել Հայաստանի Հանրապետության կառավարությանը՝ վերանայելու Ռազմավարությունը և դրանից բխող գործողությունների ծրագիրը՝ կատարելով մշտադիտարկման արդյունքների և առաջարկությունների վրա հիմնված համապատասխան փոփոխություններ:

[bookmark: _Toc216969711]9. ՌԱԶՄԱՎԱՐՈՒԹՅԱՆ ԻՐԱԳՈՐԾՄԱՆ ՌԻՍԿԵՐԸ ԵՎ ԴՐԱՆՑ ՀԱՍՑԵԱԳՐՈՒՄԸ.

	
 Ռիսկեր
	
Ռիսկի աստիճան (Բ/Մ/Ց)
	
Ռիսկերի նվազեցման միջոցներ

	1. Միջոցառումների իրականացմանը խոչընդոտող ֆինանսական միջոցների բացակայություն/ոչ բավարար միջոցների տրամադրում
	
	

	2. Պետական մարմինների միջև ոչ բավարար համագործակցություն
	
	

	3. Լրացուցիչ / չպլանավորված աշխատանքների կատարման առաջացման ռիսկեր
	
	

	4. Կազմակերպական մարտահրավերներ

	
	

	5. Քաղաքական կամքի բացակայություն
	
	

	6. Մարդկային ռեսուրսների, մասնագետների անբավարարություն
	
	

	7. Շահառուների կամ թիրախային խմբերի ցածր ներգրավվածություն
	
	

	8. Մոնիթորինգի և գնահատման արդյունավետ մեխանիզմների բացակայություն
	
	

	9. Արտաքին գործոններ (անհաղթահարելի ուժի առկայություն)

	
	

	10. Տեխնիկական կարողությունների կամ ենթակառուցվածքների սահմանափակումներ

	
	

	11. Միջոցառումների պլանավորման և իրական ժամկետներում դրանց կատարման անհամապատասխանություններ

	
	


[bookmark: _heading=h.7erl8ddshzgs]


Հանցավորության կանխարգելման հարթությունները


Սոցիալական


Իրավիճակային


Համայնքային


Իրավապահ



Հանցանք կատարելու ցանկություն


Նախընտրելի օբյեկտի կամ տուժող


Վերահսկողության բացակայություն


Իրավիճակի քարտեզագրում


Խնդրի վերլուծություն


Մեթոդների գնահատում


Մշտադիտարկում


2014-2024 թվականների հանցավորության ընդհանուր վիճակը Հայաստանի Հանրապետությունում՝ ըստ հանցագործության ծանրության աստիճանի

Ոչ մեծ ծանրության հանցագործություններ	
2014	2015	2016	2017	2018	2019	2020	2021	2022	2023	2024	9981	9185	10757	12380	11989	14613	14629	17460	21281	20024	20361	Միջին ծանրության հանցագործություններ	
2014	2015	2016	2017	2018	2019	2020	2021	2022	2023	2024	4073	4455	4728	5012	6700	7463	7466	7988	10371	12848	12253	Ծանր հանցագործություններ	
2014	2015	2016	2017	2018	2019	2020	2021	2022	2023	2024	3319	3238	3081	2729	3638	4490	4077	4447	5080	6116	5518	Առանձնապես ծանր հանցագործություններ	
2014	2015	2016	2017	2018	2019	2020	2021	2022	2023	2024	173	165	198	164	224	284	296	350	880	1678	2100	



2014-2024 թվականների հանցավորության ընդհանուր վիճակը Հայաստանի Հանրապետությունում

Հանցագործություններ	
2014	2015	2016	2017	2018	2019	2020	2021	2022	2023	2024	17546	17043	18764	20285	22551	26850	26464	30245	37612	40666	40232	


